
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	(Орчуулсан Г. Жамба)

	РОБЕРТ КОХ : ҮХЭЛТЭЙ ДАЙТАГЧ

	 

	I

	Пастер цуу гаргах үйлдвэрийг мөхөхөөс аврах ажил эрхлэн хаад ноёдод гайхуулж, торгоны хүр хорхойн эмгэгийг судлан байх тэр нүргээнт тулааны үед (1860—1870 онд) няхуур нямбай холын харалган жижигхэн биетэй герман хүн Геттинхенийн их сургуульд анагаах ухааны ангид суралцаж байв. Тэр хүний алдар нь Роберт Кох аж. Хэдийгээр тэр хүн сурлага сайт оюутан байлаа ч үхдэл хүүр сэндчин янзалж судлах зууртаа ч гэсэн ширэнгэ ойд бар агнахаар аян замд явахын хүслэнгээс ангижран чадахгүй байжээ. Яс мах булчин тэргүүний зуу зуун нэрсийг хичээнгүйлэн цээжлэн суух тэр цагт дорно зүг аялан одох гэж байгаа усан онгоцны яндангийн алсаас сонстох гунигт дуу хүүгийн сэтгэл тэргүүнээс грек латин тарни бүхнийг мартуулдаг байжээ.

	Кох адал явдлыг эрэгч болох сон. Эсвэл цэргийн албанд мэс засалчаар ороод төмөр загалмай одон хүртэх сэн. Үгүй бол далайчдын эмч болоод бүх ертөнцийг тойрон аялах сан гэж санаашран бодолхийлдэг байв. Ай халаг, тэглээ ч тэр маань 1866 онд анагаах ухааны салбар төгсөөд л Гамбург хот дахь сэтгэл мэдрэлийн өвчтөн сувилах онцын сонин юм юухан ч үгүй нэгэн газарт ердөө л туслах эмч болсон билээ. Удахгүй хүн нийтэд аймшигтай, бас хор хөнөөл ихтэй нянг олноор нь нээх болно гэсэн Пастерын зөгнөлийн цуурайг ширүүн догшин сэтгэл хөөрүүчүүд, найдлагаа алдсан усан тэнэгүүдийн дотор ядан зүдэн ажиллахын завсар сонсдог болжээ. Тэгэвч бас л усан онгоцны яндангийн дууг чих тавин чагнасан хэвээр үдэш оройн цагаар Эмми Фрац гэдэг эмэгтэйтэй далайн эрэг орчмоор зугаалан явдаг болжээ. Ханиндаа дэлхий тойрон зорчихын сайхан хувь зохиолоор эмэгтэйн толгойг эргүүлэн ханилан суухыг түүнээс гуйдаг байж. Хэрэв чи аялал адал явдлын тухай дэмийрэхээ толгойноосоо авч хаяад эмчийн ажлаа эрхлэн эх нутагтаа бодол санаа үнэнч, ач тустай иргэн болов гэмээж нь, ганцхан ийм болзол хангавал би чамтай ханилан сууна гэж Эмми Робертод хариулсан аж.

	Кох Эммийн хариуг анхааралтай дуулж эл бүсгүйтэй тавин жил жаргал цэнгэл төгс амьдрахын төлөв түүний толгойг эзэгнэж, бүгчим Патагони нутаг, зааны агнуур зэрэг нь түр зуур санаанд нь орохоо больсон аж. Ингээд сонин сайхан юмаар ховорхон пруссийн зэлүүд хязгаар мужид суун жирийн нэгэн эмчийн ажил хийж гарав.

	Кох өвчтэй хүнд жор бичсэн шиг тосгоноос тосгонд морин туурайгаар шавар хутган хэрсэн шиг, прусс тариачны авгайн хөл хөнгөрөхийг өдөржин шөнөжин хүлээн өдөр өнгөрөөсөн шиг болж байхад Шотланд нутагт Листер гэгч эмч амаржих эхчүүлийг нянгаас хамгаалан тэд нарын амийг аврах анхныхаа туршилтаа хийж эхлээд байлаа. Европ тивийн анагаах ухааны салбарын профессор, оюутан хэн ч атугай нь нянгийн хор хөнөөлийн тухай Пастерын гаргасан онолыг бүх талаас нь шүүн хэлэлцээд, энд тэнд зарим нэг нь бүдүүн барагтай ч болов юмаар туршиж амжжээ. Тэгэхэд харин Кох шинжлэх ухааны тэр ертөнцөөс ямархуу зайтай байсныг жишвэл, хижээл насны Левенгук хоёр зуун жилийн өмнө Голландын Дельфт нутагт нэн тэргүүнээ томруулах шил мэшил зүлгэж засаж суусантай ижил бий. Өвчтөнд тус хүргэж эс чадах тайтгаруулагч, үхлүүд нэгийг нь авран эс дийлэх зол муутан байхын оронд Кох төрсөн юм шиг байхад, түүний гэргий Эмми зол болж аравтын дэвсгэрт олж ирсэн өдөр нь баяр хөөр болж нөхрөөрөө бахархдаг байж билээ.

	Гэхдээ Роберт Кохын сэтгэл түвдсэнгүй. Кох нэгэн уйтгар хүрэм тосгоноос нөгөө нэгэн бүр ч сонингүй тосгонд шилжин удал түдэлгүй сууж явсаар хамгийн сүүлд Дорнод Пруссийн Вольштайнд тавилангийн эрхээр хаягджээ. Хатан Кох нөхрийнхөө төрсөн өдөр түүнд бичил шинжүүрийг тоглоом тохуу болгон барьж билээ. Сайн санаат эл эмэгтэй ингэж бодсон ч байж юу магад : — Роберт маань «шал хэрэггүй» өдөр тутмын ажилдаа уурсан бавтнахаа больж юу матад. Энэ маань бага ч болов зугааг нь гаргах вий. Роберт маань хуучин муу томруулах шилтэйгээ л дандаа ноцолдож байх юм.

	Ээ, халаг! тэгсэн чинь өнөөх бичил шинжүүр гэдэг сонирхолтой тоглоом Таити буюу Лагорт байгаа сан бол учирч болохоос илүү сонин хачин адал явдал руу түүний хар хүний дур сэтгэлийг нь булаахад нь Эммийн урам тун их хугарчээ. Хэн нэгэн хүн өнөө болтол сэтгэлдээ амсаж үзээгүй бөгөөд Пастер бол тэр тухайд мөрөөдөн хүсэх тийм гойд хачин адал явдал хонь үхрийн үхдэл хүүрээс Коход мэдэгдэв. Дур гутаан зэвүүцэхэд хүргэсэн элдэв эм тангаар пиг дүүрэн өрөө болон өөрийнх нь орон гэрийн босгон дээр хачирхалтай хий үзэгдэл өргөн уудам газарт нүдний өмнө сөхөгдөн харагдана.

	— Эмчийн дадлага гэж нэрлэх эл худал хуурмаг ажиллагааг би үзэн ядаж байна. Би хүүхэд багачуудыг сахуу өвчнөөс аврахыг хүсээгүйдээ тэр биш. Нулимсаа асгаруулан, миний балчир үрийн амь насыг аварч хайрла гэж эх хүн хүрээд ирэхэд, би тэдэнд юугаар тус болох вэ? Аврахын найдлага юухан ч үгүй гэдгийг мэдсээр байж дороо гишгэлэн хэрэгтэй хэрэггүй юм өгүүлэн тэдний сэтгэлийг тайтгаруулахаас цаашгүй... Сахуу өвчин юунаас үүсдэгийг ч би мэдэхгүйгээр барахгүй, Германы хамгийн ухаалаг доктор ч мэдэхгүй байхад яаж түүнийг эмчилнэ вэ? гэж Кох хорсолтой үглэн өгүүлэхэд үгийг нь сонсон, учрыг сайн гадарлахгүйгээсээ харамсан гомдох Эмми залуу эмч хүн бол анагаах ухааны сургуулиар сурсан өргөн их мэдлэгээ аль болохоор сайн ашиглах үүрэгтэй биз гэж боддог байв.

	Тэгэхдээ Кохынх зөв байлаа. Үнэндээ өвчний далдын шалтгаан юу болох тухай докторууд юу мэдэж байв? Пастер гялалзсан туршил сорилоороо ертөнцийнхнийг гайхуулсаар байсан боловч тэр бүгд нь хүний хаанаас яаж гарч ирдэг талаар юу ч хэлж чадсангүй билээ. Пастер тахалт өвчнийг таслан устгах зориг төгөлдөр хүн өвчин эмгэгийг ирээдүйд ялахыг нэн тэргүүнээ тунхаглан зарлагч пионер байсан төдий. Тэр үед Орос орны алс холын нам газарт тариачин эрчүүл бол бэлэвсэн эм дөрвийг анжсанд хөллөөд чимээ аниргүй шөнийн цагаар тосгоноо тойруулан газар хагалж зааг гарган, үхэл тахалтай тэмцэн байхад эмч нар тэдэнд түүнээс нь дээр гэж зөвлөн хэлэх юмгүй байв.

	— Гэхдээ профессорууд Берлин хотын алдарт эмч нар чиний эмнэж яагаад ч чадахгүй байгаа өвчний шалтгааны тухайд ямар нэгэн юм мэдэж байж л таарна! Роберт минь гэж Кох хатагтай нөхрөө тайвшруулан байв.

	Тэгэхдээ зуухан жилийн тэртээ цаанаа 1873 онд хамгийн гарамгай докторууд ч гэсэн халдварт өвчний гарал үүслийн талаар анжсанд бэлэвсэн эмсийг хөллөдөг орос эрчүүлээс гавьтай онол гарган хэлж чадахгүй байсныг давтан хэлье. Сүрьеэгийн нянг мөд олох болно гэж Парис хотноо Пастер номлосон боловч гарамгай доктор Пиду тэргүүтэй Парисын эмч нар тэр аяараа эл солиотой зөн билгийн эсрэг боссон аж.

	— Юу гэнэ ээ? Сүрьеэ нянгаас үүснэ гэнэ үү? Нянгийн тодорхой зүйлээр гэнэ үү? Чалчив аа! Бүтэлгүй бодол санаа тэр! Сүрьеэ олон зуун хэлбэртэйн дотроос уушгины сийвэнлэг эд үхмэлшиж, идээлэн сүйрэх нь түүний гол онцлог болдог. Тоо томшгүй олон янзын шалтгааны улмаас тийм идээт сүйрэл үүсдэг тул эмч эрүүл ахуйч бүхэн тэдгээрийг арилгахыг эрхэмлэх ёстой гэж Пиду хашхирч байв.

	Парисын эмч нар ийн хамгийн бүдүүлэг хий хоосон онол баримтлан, Пастерын зөн бэлгэт үзэл санаат сөрөн тэмцэж билээ.

	 

	 

	II

	Кох үдэш орой бүхэн бичил шинжүүр шагайн суух аж. Мэшилд тусах гэрлийн хэрэгтэй хэмжээг жижиг гэрэл ойлгуураар тохируулан чадах болов. Боом өвчнөөр үхсэн үхэр хонины дусал цус дусаан шинжлэх нимгэн шилэн ялтас тавиур шилийг сайтар арчиж цэвэрлэх нь юутай чухал болохыг Кох мэдэж авлаа. Боом өвчин сонин хачин, учир нь олдохгүй эмгэг хэвээр байж Европ дахины газар тариалангийн аж ахуйтай хүмүүсийн далдын аюултай гай гамшиг нь болсоор байв. Өнөөгийн өдөр мянгаар суурилсан хонин сүргийн буянаа эдэлсэн эзнийг хоосруулан, маргааш гэхэд ядуу бэлэвсэн авхайн цорын ганц үлдсэн саалийн үнээг тэрсүүдээр алж байв. Эл алан хядах тахал ярны тархан дэлгэрэх замд ямар нэгэн хууль тогтоомж, ямар нэгэн санаа бодол ер тогтоогүй байв. Өглөө тарган цатгалан хурга хонин сүрэг дундаа хөгжөөнтэй цовхчин дэвхцэж байсан бол үдшийн хэрд өвс идэшнээс гарч, толгой түрүүгээ зовуурьтай унжуулан, маргааш өглөө нь гэхэд өтгөн хар өнгөт нөж хурж хөрж хөшсөн цогцсыг нь малчин хүн олдог байж. Түүний маргааш өөр нэг хурга, дараагийн удаад хонь, түүний дараа нэг дор дөрвөн хонь гэхчлэн ийм явдалд дуусвар төгсгөл байх гэдэг ер үгүй болжээ. Заримдаа гэв гэнэт тариачин хүн, эсвэл хоньчин, нөгөө бол ноос ангилан ялгагч буюу нэхийн элдүүрчин таталдан унаж уушгины идээтэй хатгалганаас хоромхон зуур үхээд өгөх нь тэр.

	Анхны үедээ Кох Левенгукаас ялгаа ч үгүй яг тодорхой тавьсан зорилтгүй бичил шинжүүрээ л сонирхох төдий байлаа. Боом өвчнөөр өвдөж үхсэн нэг хонины цус хожим хойно нь шинжин үзэхээс урьд өмнө Кох жирийн нэг гарын дор тааралдсан элдэв юмсыг гэнэхэн сониучирхан шинжилдэг байв. Тэр цагаас эхлэн гэв гэнэт нэгэн бодолд ороод талд үхээд хэвтэх хонь тохиолдовч дуу шуу тавихаа ч больсон гэдэг. Боом өвчин хаанахын мал сүрэгт их гарч байгааг мэдэх гэж яргын махны мухлаг хэсэн явдаг ажилтай болсон гэнэ. Кох маань Левенгук шиг тийм аажуу уужуу зав чөлөөтэй хүн ер байсангүй болохоор шинжилгээ судалгааны ажилд «гэдэс гүзээ нь өвдөн» чарлах хүүхдэд эмийн жор бичих, тариачин эрийн өвдсөн шүдийг сугалан авах хоорондоос гарах чөлөөт хэдхэн минутыг зориулж завдсаар байв. Хоромхон зуур завсарлах тэрхэн минутад Кох арчиж цэвэрлэн зэхсэн нимгэн хоёр шилний завсар боомоор өвдсөн үхэр буюу хонины хар хүрэн цуснаас дуслыг авч наалдуулаад бичил шинжүүрээр харахдаа ногоовтор өнгөтэй цусны бөөмүүдийн дунд ямар нэгэн савх шиг сонин хачин ер бусын юмс байгааг олж хардаг байлаа. Заримдаа тэдгээр савх цөөн, бас тэгээд богинохон, заримдаа болохоор хоорондоо наалдаад хамгийн нарийхан торгон утаснаас ч олон мянга дахин нарийн шигүү байрласан, урт утас шиг харагдах аж.

	«Юун савх байдаг сан бил ээ? Нян гэдэг чинь энэ гэж үү? Тэд үнэхээр амьд юм гэж үү? Яагаад тэд хөдлөхгүй байна? Өвчтэй амьтны цус хатаад нарийн утас савх болж задраад байгаа юм биш үү?» гэж Кох боддог байлаа.

	Мал нядалгааны газар очиж, тавин эрүүл малаас нядалсан дор нь хэд хэдэн дусал цус цуглуулж авчээ. Өнөө болоход Кох маань харин шүд сугалдаг, «гардан цалинжих» мэргэшлийн цагаасаа улам улам олон цагийг судалгаанд зориулах болж, түүнийг эмчийн ажилдаа нягт нямбай хандахаа болилоо гэж зэмлэдэг хатагтай Кохынхоо сэтгэлийг улам бухимдуулах болжээ. Эрүүл амьтны цусыг шинжлэн сууж цаг хугацаа мэдэхээ байжээ.

	— Эдгээр утас, савх бүгд эв эрүүл амьтны цусан дотор харагдах гэж ердөө байхгүй, энэ нь ч сайн л хэрэг, гэхдээ энэ бол тэдгээр чинь үнэндээ нян юм, амьд юм гэж ямар нэгэн талаар ч болов нотолж байгаа хэрэг ер бус. Үүний тулд тэдгээрийн өсөж, залгамж хойч үеэ бий болгож, үржиж байгааг нь би харах ёстой. Би үүнийг яаж нэг тодруулах вэ гэж бодлогошрон суужээ. Юухнаар ч тус хүргэх аргагүй хөөрхийлөлтэй сүрьеэ өвчтөнүүд нь сахуунд амьсгаагаараа боолгосон хүүхдүүд нь, өөртөө өвчин эрэлхийлэн суудаг хижээл насны хатагтай нар нь энэ эмчийн халамж хайхрамжаас салан холдох болсон аж. Эдгээр өчүүхэн савханцрууд амьд юм гэдгийг яаж батлах вэ? Чухамхүү энэ асуулт бичсэн жорд гарын үсэг зурахыг мартуулж хар хүнийг нь халамж анхаарал тааруухан эр болгон хувиргаж, эцсийн бүлэгт мужаан залж эмчийн үзлэгийн өрөөг халхавч хаалтаар хоёр хуваахад хүргэсэн шалтаг болов. Тэр хаалтын цаад талд Кох бичил шинжүүртэйгээ далдын хүчээр үхэж үгүйрсэн хонины дусал хар цустай, өсөх нэмэгдэх нь төвөггүй, тор дүүрэн цагаан хулганатайгаа өдөржин шөнөжин саатан суух албатай болжээ. «Над туршлага тавихад хэрэглэх хонь үхэр авах хөрөнгө мөнгө ч алга даа, гэж эмчийн хүлээн авах өрөөнд тэсэн ядан хүлээх өвчтөний хөлийн чимээг дуулан Кох өөртөө бөвтнөн, — Бас тэгээд ажлын тасалгаанд үхэр маллана гэж бодохын ч аргагүй. Гэхдээ боом өвчнийг эдгээр хулганад халдварлуулж амжиж ч юун магад. Хулганын биед эдгээр савханцар үржиж өсдөг гэдгийг ч баталж дөнгөх ч магадгүй» гэж бодсоор байв.

	Дэлхий тойрох аянд гарч чадаагүй энэ жуулчин ийнхүү ер бусын шинжилгээ судалгаанд сэтгэл шулуудаж эхэлсэн билээ.

	Левенгук хэдий үнэхээр тусгайлсан сургуульгүйгээр боловсорсон эрдэмтэн гэвч Кох түүнээс ч давуу гярхай гайхамшигт өвөрмөц барилын нянгийн нэгэн ангуучин гэж би боддог юм. Кох ядуугийн эрхээр эмнэлгийн дугаартай албанд тээрэмд орсон илжиг шиг зүтгэхээс ондоо аргагүй байв. Анагаахын сургуулиас сурсан бүх мэдлэг нь базаалттай их бишийн дээр сургуульд байхдаа тэр нарийн туршлагын эрдмийг эзэмшсэн гэж хэн ч итгэмгүй гэхэд дэгсдэхгүй. Эмми авхай Робертынхоо төрсөн өдөрт нь барьсан бэлгээс өөр түүнд бариад авах багаж хэрэгсэлгүй ч, хэрэгтэй бүхнээ өөрөө сэдэж бодон банзан мод, олс, дээс, лац төдийхнөөр эвлүүлэн бүрдүүлжээ. Хулгана бичлийн дуран хоёроос арай чарай салж гэртээ ирэн тохиолдсон гайхамшигт нээлтээсээ Эммитэйгээ хуваалцан ярилцах гэхэд түүний хонгор гэргий нь

	— Роберт минь чамаас ямар муухай үнэр танар ханхална вэ? гэж ярвайн хэлэх нь юунаас ч сүрхий даваа байдаг сан.

	Кох боомын халдварыг хулганад халдаах зөв аргыг оноон олжээ. Тарилга хийхэд тараах сүршүүл байхгүй болохоор нь халдвартай цусыг хулганын арьсан дор тарих гэж жиргэсэн модоор харандааны хэртэй шор бэлдэж, агаарын хий тэргүүтнээс шор дээр нян санамсаргүй туссан байж юун магад гэж болгоомжлон зууханд шургуулан сайтар шорын үзүүр хэсгийг галд түлж шороо хонины халдвартай цусанд дүрээд булж үсрэмтгий муу хулганыг яаж ийн гартаа тогтоож сүүлийг нь угт хэсэгхэн газар огтлоод түүндээ өнөөх цус шингээсэн шороо аяархан дүрдэг байв. Хулгана тус бүрийг шаагаар бүрдсэн хайрцагт салангид хийгээд гараа угааж эмч гуайд үзүүлэхээр авчирсан өвчтэй хүүхдийн зүг үзэхээр одохдоо «энэ хулгана боомоор үхэх нь үү, үгүй юу» гэж бодлогошрон байдаг сан.

	— Таны хүү дараа долоо хоног гэхэд сургуульдаа явж болно, Шмидт хатагтай аа! гэж хэлэх зуураа «Миний хуруун дээрх шалбархайнд боомтой малын цус лав хүрээгүй шиг билээ» гэж бодно.

	Маргааш өглөө нь Кох гэртээ төхөөрөмжилсөн лабораторидоо орж ирвэл өнөөх хулганын хөшсөн хүйтэн цогцос өөдөө харан савраа сарвайн үс ноос нь арзайн босоод яагаад ч юм цэнхэрдүү туяа татан хэвтэхийг харав. Тэр даруйхнаа хагалгааны хутгаа буцалган ариутгаад хулганын үхдэл хүүрийг модон хавтан дээр тэлэн бэхэлж дотоод эрхтэн бүхэн нь чөлөөтэй үзэгдэхүйц нээгээд жижиг цогцсын өнцөг булан бүхнийг шинжин ажив.

	— Боом өвчтэй хонины дотоод эрхтний байдалтай ав адил байна. Дэлүү нь алив!... Үгүй, яасан том, тэгээд бас хар өнгөтэй, хэвлийн хөндийн бараг бүх зайг дүүргэж байна шүү.

	Хөөж томорсон дэлүүнд хутга шигтгэн дүрж, хар бараан нөжөөс нь дуслын төдийг аваад бичлийн дурандаа хийв.

	— Тэр харахгүй юу өнөөх л жижигхэн утас, савханцрууд, эд бүгд өчигдөр миний шоронд түрхсэн хонины цусанд байсантай яг адил байна.

	Үнэ өртөг төсөр, гар хурууны аяар тийм жижиг хулгана төдийхөнд боом өвчин халдааж чадсан Кох, сэтгэл хангалуун байв. Ийм туршил сорилыг өдөр бүр дахин давтан хийхдээ нэг хулганаас нөгөөд халдвар дамжуулан өглөө бүр өнөөх үхэл хүүр хэвтэж байхыг нь үзэн үхсэн хулганын цуснаас, эрүүл амьтны цусанд ердөө байдаггүй өнөөх ямхыг хорин таван мянга хуваасны нэгийн хэр зузаан хэмжээт, хөдөлгөөнгүй орооцолдсон утас савханцар үй түмээр язганан багширч байхыг хардаг байлаа.

	— Эдгээр савханцар амьд зүйлс байх аа гэж Кох бодолхийлэн, — Яагаад гэвэл хулганад халдаахад хэрэглэсэн модон шор дээр дээд зах нь гэхэд нэг хэдэн зуун нян л байсан хэр нь хорин дөрөвхөн цаг болоход нянгууд ийнхүү бүхэл бүтэн түм түмэн дүнчүүр болон үржиж өссөн байна. Гэхдээ би тэдгээрийн өсөж байгааг нүдээр үзэх ёстой, хулганын цогцос дотор үүнийг нэвт харан үзэх боломжгүй... Эдгээрийн үржин өсөхийг яаж харах вэ?

	Өвчтөний судас барин шинжлэх тэрхэн зуур ч гэсэн хэлийг нь харах мөчхөнд ч гэсэн Кохын сэтгэл санааг эзэмдсэн асуудал бол гагцхүү энэ байлаа. Үдэш болох бүр оройн хоолоо яаран идэж дуусахчаан болонгуут хатагтайдаа «За сайхан нойрсоорой» гэж бөвтнөн хулгана, карбол хоёрын үнэр танар шингэсэн жижиг лабораторидоо орон дотроос нь түгжээд хулганын биеийн гадна талд эдгээр савханцрыг яаж хийж үржүүлэх аргыг эрэлхийлдэг байв. Талхны хөрөнгөөр бэлддэг шөлийг Пастер гаргасныг ор мэдээ ч үгүй Кох, агуйд орогнох анхны хүний гал гаргах оролдлогын үлгэрээр, бүдүүн барагтай ч гэв өвөрмөц чанарын туршил хайгуул хийсээр аж.

	— Амьд амьтны эд нэхдэстэй их ойролцоо ямар нэг юманд эдгээр савханцрыг үржүүлэхийг бодъё гэж Кох шийдээд үхрийн нүдэн дотор байдаг чийглэг эдээс нэгэн дуслыг аван түүндээ үхсэн хулганын дэлүүнээс бичгийн хадаасны толгойн хэртэй жаахан хэсгийг авч хийв.

	— Энэ маань тэдгээртээ л тохирсон хоол тэжээл болно, гэж бөвтнөж билээ. «Гэхдээ тэд чинь хулганын биед байдаг шиг дулаанд ургаж үрждэг юм биш биз дээ?» гэж бодон, тосон дэнлүүгээр халдаг болхи хийцэт дулаан хадгалагч сав эвлүүлэн зэхжээ. Хоёр хавтгай шилэн завсар хавчсан өнөөх үхрийн нүдний, чийглэг эдийн нэг дуслыг найдвар муутайхан хэрэглэлдээ дүржээ. Шөнө дунд ор дэвсгэртээ ороод унтах ч үгүй хэвтэх зууртаа огло харайн босож дулаан хадгалагчийн галыг намдаагаад буцаж унтахын оронд, харин өчүүхэн савханцрууд хорьсон шил тэргүүтнээ ахин дахин харж эхлэв. Зарим үе савханцар ургаж байгаа юм шиг санагдавч, шил хооронд өөр төрлийн нян хорон санаа өвөрлөн аль хэдий нь амжиж ороод хурднаас хурдан үржиж боомын савханцрыг бүрхсэн учир шинжээч мань боомын савханцар ургалаа гэж бүрэн итгэх аргаа баржээ.

	— Би өөр бусад нянгийн хольцгүйгээр тэдгээрийг заавал цэврээр нь ургуулах ёстой гэж өөртөө хэлэх шиг болов. Тийм арга олох гэж уйгагүй эрэл хайгуулд гаран зүтгэсээр нэг мэдэхэд хоёр хөмсөгний нь хооронд гүн атираа сууж, нүдийг нь тойрон шаазгайн мөр шиг үрчлээс үүсчихжээ.

	Адаг сүүлд нь ая ивээх нэгэн өлзийт өдөр эдгээр савханцрын өсөлтийг саад тотгоргүй судалж болом хачин хялбар бөгөөд инээд хүргэм амархан нэгэн арга олсон билээ.

	— Би эдгээр савханцрыг нэг ч өчүүхэн албин нэвтрэн ормооргүй унжмал дусалд суулгачихъя. Кох ялтас нимгэн шилэн дээр саяхан нядалсан үхрийн нүдний чийглэг эд нэг дуслыг дусааж, түүндээ боомоор үхсэн хулганын дэлүүнээс жаахан хэсэг бусгийг авангуутаа дүржээ. Тэр дусал дээрээ өөр нэгэн дундаа ухмал хонхортой арай зузаан гонзгой хэлбэрийн шилийг өнөөх дусалд арай хүрэхгүй зайтайгаар бүрхүүлэн байрлуулсан аж. Нимгэн шилийг зузаан шилтэй сайн барьцалдуулахын тулд тэрхүү жижиг нөөцлүүрийн амсрыг вазелин тосоор тосолжээ. Энэхүү жижигхэн зохиомжоо шалмаг гэгч нь хөмрөн тавимагц бусад нянгаас сайтар тусгаарлагдмал бяцхан худагт бин битүү түгжсэн унжмал дусал бэлээхэн болов.

	Кох хэдийгээр хэрэгсээгүй ч гэлээ гэсэн, хэрэгсэхээ тэр бас ухаараагүй эл нэгэн нээлт бол Левенгук хур борооны усан дотор бичилхэн амьтад оршин ахуйг нэн тэргүүнээ үзэж харсан тэр үеэс хойших хүн төрөлхтний үхэлтэй дайтсан, нянг ангуучилсан түүхэнд чухлын чухал агшин тохиосон нь энэ аж.

	— Энэ дусалд гаднаас юухан ч болов нэвтрэн орохгүй, дан гагцхүү савханцар л тэнд байгаа. Одоо тэд тэрүүхэндээ үржиж өсөх нь үү, үгүй юу хардаг хэрэг ээ гэж бичлийн дурангийн мэшил дор унжмал дуслаа тавих зууртаа Кох гүнгэнэн байв. Сандал дээр суун юу болохыг анан ажив. Мэшлийн дугуй саарал талбайд бичлийн дуранд асар том юм шиг төсөө үзүүлэх хулганын дэлүүний хэдхэн бөөмс л дурайж, тасалдан ахуй тэдгээрийн зайнд алаг цоог бичил савханцар үзэгдэнэ. Кох тэдгээрийг хоёр цагийн туршид арван таван минутаар хоёр дахин завсарлаж ажиглаад юу ч олж харсангүй. Харин гэв гэнэт... дэлүүний тасархайн зайнд гайхал төрүүлэм зүйлс гарч ирснийг өгүүлбэл: сэтгэхээс бие арзасхийм тийм хачин сонин, өгүүлшгүй сэтгэл догдлом амьд зураг төсөөлөл Кохын нүдний өмнөхнөө үүсэн үзэгдэх нь тэр...

	Овоорон ачилдсан бичил савханцрууд үржин төлжиж эхлэв. Ганц байсан газарт гэв гэнэт хоёр болно. Тэгсэн чинь энэ савханцар алгуурхан урт гэгчийн орооцолдсон утас болон сунаж, удаж түдэлгүй харах талбайн дүүргийг бүхэлд нь бүрхэн ургаж хоёр гуравхан цаг болохчоон болоход өнөөх дэлүүний өөдсүүд маань үржих нь нам гүм байтлаа үхэл үгүйрэл агуулсан томсон өнгөгүй утасны зангирах түүдэг болон хумирч, бөөн сацаг үй түмэн савханцраар халхлагдан хэдийнээ нэгэнт далдарчээ.

	— Одоо л би эдгээр савханцар амьд гэгчийг мэдлээ гэж Кох сэтгэл амсхийн амьсгалав. Тэд яаж турьхан бяцхан хулгана бас хонь үхрийн биед сая саяар үрждэг болохыг би одоо л харлаа. Эдгээр савханцар, эдгээр нянг ганц нэгээр нь аваад үзвэл шар үхрээс түмэн дүнчүүр дахин бага атлаа тэдний аль нэг нь ямар ч хорон санаагүй, санамсаргүй тохиолдлоор том шар үхрийн бие цогцост оров гэмээж нь энэ том амьтны биед газар сайгүй бүхэл бүхэл тэрбумаар өсөн үржиж эхлээд түүний уушги болоод уураг тархиар дүүрч, цусны судаснуудыг нь тас идэх чадалтай байх нь. Энэ аймшигтайяа!..

	Кох үүний дараа найм хоног өдөржингөө ноцолдон яаж ганцхан ширхэг ин бүхэл бүтэн тэрбум болох хувирлын гайхамшгийг давтсаар байв. Үхрийн нүдний чийглэг эдийн цэвэр шинэхэн нэгэн дусалд савханцар язганасан унжмал дуслаас нэгхэн бөөнийг тарих төдийхөнд тэрхүү дуслын дотор үй түмэн ав адил савханцар үүсэх аж.

	— Үхсэн хулганаас эхлээд өнөө болтол эдгээр инг найман үе дамжууллаа. Би эдгээрийг өөр бусад нянгийн хольцгүй туйлын цэвэр ургууллаа. Эхнээс тоолбол найм дахь гэгдэх эл унжмал дусалд хулганын дэлүүнээс өчүүхэн ч гэсэн юм алга болж, түүний дотор зөвхөн хулганыг маань тонилгосон ингүүдийн хойч үе байгаа. Хэрэв би эдгээр инг хулгана юм уу, эсвэл хонины арьсан дор таривал тэд өсөж үржихээ үргэлжлүүлэх нь үү, үгүй юу? Эд маань боом өвчний жинхэнэ үүсгэгчид мөн үү, биш үү?

	Дотроо агуулсан тоо томшгүй нянгаасаа болж жирийн нүдэнд хүртэл булингар үзэгдэх найм дахь залгамж үеийн нянтай унжмал дуслаас өчүүхнийг шовх шороор хутгаж нямбайлан аваад амьд хулганын арьсан дор ортол цоо хатгав. Маргааш өглөө нь гэхэд шинжээч маань бэлдэн зэхсэн хавтан дээр тэлж бөхөлсөн бяцхан амьтны цогцос руу буцалгасан хутгаа барин харалган нүдэт тэргүүнээ бөхийлгөн сууж билээ. Гурван минутын дарааханд хос шилэн завсар наасан дэлүүний цөвдлийг харан бичлийн дурангийн ар талд суух аж.

	— За би үүнийг баталж нотоллоо. Найм дахь унжмал дусалд байгаа эдгээр утсан савханцар эдгээр жижиг ин бүхэн үхсэн хонины дэлүүнээс анх гаргаж авсантай ав адил аминд аюул учруулдаг хэвээрээ байна гэж амандаа бөвтнөв.

	Судлагч бүхнээс тэргүүлэн тэр үе орчлонд амьдрагч хэн хүнээс анхдаж тов тодорхой нэгэн нянгаас тодорхой өвчин үүсэх шальгүй бичил ин хүртэл айхтар том амьтныг ч тонилгох алуурчин болдгийг баталж нотолсон билээ. Энэ хүн тэдгээр үл өртөх жараахайнуудыг ангуучлан суух үедээ тэд үзэгдэж харагдах юмгүйн ид шид бүрдсэнээрээ аюул занал агуулан байж далдын хорон санаат үүрнээсээ гэв гэнэт өөрийн биед нь хялбархан гэгч нь довтолж болохыг ер сэрдэн сэжиглэх ч үгүй байжээ.

	 

	 

	 

	III

	Бидний үеийн одоо цагт болж гэм чухал бөгөөд агуу их нээлт хийчхээд тэр тухайгаа таг чиг өнгөрдөг хүн бий гэж төсөөлөн бодохын аргагүй биз ээ. Гэтэл Кох өөрийгөө энэ үйл явдлын баатар гэж нэг минут ч тооцоогүйгээр барахгүй ажлынхаа үр дүнг нийтлүүлье гэх бодол ч толгойд нь ордоггүй байж.

	Тэр эмч ажил явдлаа уйгагүй улайран явуулсаар байв. Алс холын фермийн тэнд түүнийг ирээсэй гэж хүүхэд багачууд гэрээс ухаан жолоогүй бархиралдавч, гэрээс гарахгүй, шүдээр нь хатгуулсан тариачид хүлээн авах танхимд нь хэд хэдэн цагаар царай барайлган хүлээдэг байв. Адаг сүүлд нь Кох өөрийн эмчийн үйлчилгээний нэг хэсгийг өөр эмчид шилжүүлэн өгөхөөс аргагүй болжээ. Кох хатагтай эр нөхөртэйгөө уулзах нь ховор, дотроо шаналахын зэрэгцээ эр нөхөр нь амьтны тэр өмхий агуулахаас бүтэх юмгүйн эрхэнд гайхшаа тасран салж ирээсэй гэж тэнгэртээ залбирч суув. Кохын уураг тархинд цоо шинэ агаад тайлагдаагүй нэгэн асуудал нэвт шувт хадагдаж түүний ахуй амьжиргааг хордуулан, шөнийн нойрыг ч хулжааж орхив.

	«Миний хэрэглэдэг шил сав тэргүүтний гадаргад тэгтлээ амархан хатаж устдаг эдгээр жижиг эмзэг боомын ин яаж өвчилсөн амьтнаас эрүүлд дамжиж халддаг байна даа?»

	Зарим бэлчээр нутаг болон мал сүргийн хувьд нүдэнд үл өртөх зангасан илд болсон аймшигт үхэл гамшгийн далдын хүчний тухай Европ дахины малын эмч нар фермийн эздийн дунд тоолж баршгүй зэрлэг зөн бэлгэшил цуурайн тарсан аж. Ямхыг хорин таван мянга хуваасны нэгэн хувь лугаа адил хэмжээтэй ин шиг тийм өчүүхэн яль шальгүй юмнаас тийм өвчин үүснээ гэдэг тэд бүхэнд хэтэрхий аймшигтай санагдаж байв.

	— Таны нээсэн нян мал сүргийг маань үхүүлээд байдаг ч байж болох юм, ноён доктор оо, — Харин нэг бэлчээр нутагт тэнэгэр сайхан байсан үхэр хонь маань нөгөө нэгэн өвс ногоо давуутай бэлчээр нутагт бэлчихийнхээ чацууд ялаа батгана шиг хиараад эхэлдэг нь юутай байна даа гэж Кохоос малчид асуудаг байв.

	Кох энэ хүн хачирхам учир нь үл тайлагдах баримт сэлтийг ч мэддэг байсан юм. Франц дахь Оверни гэдэг нутагт мал сүрэг л бэлчээрлүүлбэл хонь хурга нэг нь нөгөөгийн хойноос үхсээр сүрэг сүргээрээ хар тахлаар хиардаг тийм гай гамшигт ногоон уулс бийг тэр мэдэх аж. Бас-ын дүүрэгт хонь амархаан таргалуулан тэвээрүүлээд дараа нь боомоор бас амархан үхүүлчихдэг газрын гарц шим ихтэй нугууд бас бий.

	Түүдэг галынхаа дэргэд малчин хүмүүс шөнийн цаг суухдаа айн дагжиж, хоорондоо

	— Манай бэлчээрт муу юм шүглэсэн юм гэж хэлэлцдэг байв.

	Кох сэтгэл бухимдан бодлогоширсоор аж. Эдгээр бичил ин яаж хүйтэн өвөл хөлдөж хөрөхгүй амьд гарч уул талгүй хаа бол хаа амьдарна вэ? Ин язганаж байгаа дэлүүний бяцхан хэсэгхэнийг шилэнд түрхэх зуур нянгууд алгуур булингартан, задарч устан яаж сөнөж байхыг би нүдээр үзсэн байхад энэ үзэгдэл маань яаж нийцэж байна? Мөнөөх хатсан цусыг дараа нь угааж аваад хулганад тарихад тариулсан хулгана ердөө урьдын адилаараа торон дотроо хөгжөөнтэй гүйцгээн дүрсгүйтдэг сэн, хоёрхон өдрийн тэртээ зандалчин алуурч агсан тэдгээр аймшигт ин өөрснөө ийм үед болохоор амь сүнсгүй болдог сон.

	— Шил дээр байхдаа хоёр өдрийн дотор сөнөдөг тэд бэлчээр нутагт яаж амьдрах сэхээ олдог байнам?

	Нэг өдөр бичлийн дурангаа харж суусан Кох энэ оньсогыг тайлах түлхүүрийг гарт нь барьсан маш сонин бөгөөд айхтар үйл явдлын ул мөр тааралдав. Дорнод Пруссийн аглаг бөглүү тосгон дахь улаан зоосоор үнэлэгдэх лабораторидоо жирийн нэг мухар сандал дээр сууж байгаад Кох эцсийн бүлэгт францын юм ханьцсан уул тал газрын нууцыг тайлсан аж.

	Тэр нэг удаа интэй унжмал дуслыг хулганын биеийн дулаанд хорин дөрвөн цаг байлгасан юм.

	Бичлийн дурангийнхаа яндан руу шагайж эхлэн «Одоо энд чинь урт гэгчийн сайхан утас ин хоёр л дүүрэн бий биз дээ» гэж бодож гэнэ.

	— Энэ чинь юу гэгч вэ? гэж гэв гэнэт шүүрс алдав.

	Утасны гаднах хөвөө хажуу балархайтаж, түүний голын дагуу хэсэг бүхэлдээ утсанд хэлхсэн сувс шиг гэрэлтэх жижиг гэгчийн тод гялалзах зууван дугуй зүйлсээр чимэгдсэн харагдав.

	— Чөтгөр алгад! Унжмал дусалд маань өөр бусад нян орчхож гэж, уурсан бөвтнөөд илүү анхааралтай нарийвчлан харваас харин тийм ч бус, учир юун гэвэл гялалзсан жижиг сувснууд утасны дотор талд байрлан байхын дээр чухамдаа утсыг бий болгогч тэдгээр ин өөрсдөө сувс болон хувирсан нь ойлгомжтой. Кох тэр дуслыг хатааж, хадгалах шүүгээнд нямбайхан хийв. Хожим нь барагцаалбал нэг сар өнгөрсний дараа санамсаргүй дахиад бичлийн дурангаар түүнийг нэг удаа харж үзсэн юм. Гайхаш төрөм сувсны утас байсан тэр чигтээ харин урьдхаасаа жавхаатай гэрэлтэн байх билээ.

	Тэр цагт шинжлэгчийн бодол санаанд багахан хэмжээний боловч нэгэн туршил судалгаа хийх санаа төржээ. Үхрийн нүдний цэвэр чийглэг эдээс ганцхан дусал авч сарын өмнө сувс болон хувирсан ингийн хуурай наалдац дээр дусаав. Тэдгээр сувс дахин олон тооны ин болж түдэлгүй аанай л урт утас болсонд Кох хэмжээлшгүй их гайхжээ. Юутай гайхамшиг вэ?

	«Мөнөөхөн гэрэлтэн харагдаж байсан сувснууд дахиад жирийн боомын ин боллоо. Эд бүгд бодвоос нянгийн үр байх, үр гэх энэ хэлбэр нь тэдгээрийн аагим халуун, тэсгим хүйтэн, хуурай хатаалтыг даадаг тэсвэр ихтэй хэлбэр нь бололтой... Ин ийм маягаар түр зуур үр болон хувираад хээр газар хадгалагддаг байж болох юм» гэж Кох тунгаан бодсон аж.

	Кох яаруу таамаглалынхаа зөв эсэхэд итгэхийн тулд нарийвчлан хийсэн хурц ухаант хэд хэдэн туршил сорилыг дараа нь туурвисан юм. Боомоор үхсэн хулганын хэвлийн хөндийгөөс удаан буцалган ариутгасан хутга, хайчаар дэлүүг нь чадмаг салган авч түүнээ агаарын нянгаар халдварлахаас сэрэмжлэн, хулганын биеийг халуунд олон хоног байлгажээ. Гагцхүү ингэхэд нянгийн утас бүхэн гялалзсан үр болох нь мэдээжийн хэрэг биз ээ.

	Үхрийн нүдний чийглэг эдийн ганц дусалд дүрэх юм уу, эсхүл эрүүл байгаа хулганын арьсан дор хурц шороор таримагц тэр дороо үхэл хадгалагч ин болон хувирах бэлэн зэлнээр амьд хэвээрээ эдгээр үрүүд хэдэн олон сараар үлддэгийг Кох дараачийн сорилуудаар нотлов.

	Эдгээр үр амьд амьтны биед ерөөсөө үүсэж бий болдоггүй, заавал амьтан үхсэний дараа хэрэв уг амьтны хүүрийг дулаан газар тавивал бий болдог гэж шийдээд, зүсэж авсан дэлүүг мөстэй хайрцагт хэд хоног байлгасанд дэлүүний эд хулганад яг сайхан жигнэсэн махан хоол шиг ямар нэгэн хор хөнөөлгүй байснаар энэ санааг Кох гялалзтал нотолсон билээ.

	Кох гучин дөрвөн нас хүрсэн тэр жил буюу 1876 онд тэр бээр алс буйд нутгаас сая нэг юм гаран одож, нянгууд үнэхээр боом өвчнийг үүсгэдэг юм байна гэдгийг ертөнц даяар зарлахаар шийдсэн хэрэг. Ар хормой унжуу олигтой дээлээ өмсөж, нүдний алтан хүрээт шилээ зүүж, бичлийн дуран үхэл таригч боомын интэй нэлээд олон унжмал дусал савд хийж, эцэст нь хэдэн зуун эрүүл саруул цагаан хулганатай (тэдгээр нь галт тэргэн дотор нэлээд шуугиан үймээн тарьж явсныг яана) торон хайрцгийг вааданд ороож аваад санаа шулуудан гарч оджээ. Боомын нянг үзүүлэн таниулахаар Бреславль хот руу мордох нь тэр. Коход мэр сэр тайтгаруулсан захидал ирүүлдэг байсан өөрийнх нь багш ургамал судлалч Кон гуайд юм хүмээ хамгийн түрүүнд үзүүлнэм зээ гэж сэтгэл шийдэх нь тэр Кохын урьд өмнө бичсэн захидалд дурдаж агсан эдгээр гайхамшигт туршлагад биширсэн Кон профессор маань Кох гэдэг «нусгай жаал» яаж их сургуулийн гэрэлт гэгээнүүдийн дээд чуулгыг самгардуулах бол гэхээс хөх инээд нь хүрч байж билээ. Тэгээд Р. Кох докторын илтгэл тавих орой морилон ирэхийг хүссэн урилгыг анагаах ухааны алдар цуут профессор бүхэнд илгээн тараасан аж.

	 

	 

	 

	IV

	Урьсан хүмүүс бүгд иржээ. Тэд зэлүүд газраас хүрэлцэн ирсэн мунхаг харанхуй залуу эмч юу хэлэхийг сонсохоор ирцгээсэн бололтой. Тэд гол нь Кон өвөөд найр тавих гэж л ингэцгээсэн буй заа. Гэтэл угаасаа дуугүй Кох тэдэнд ер лекц уншсангүй, тэд эрхэм мэргэн профессоруудад эл нян үнэхээр өвчин үүсгэгч мөн болохыг амаар ярихын оронд хийсэн юмаа тэдэнд үзүүлэв. Гурван өдөр гурван үдшийн туршид Кох тэдний дурыг эзэмдэн олон жилийн нөр их хөдөлмөр шаардсан судалгааныхаа үе шат, амжилт, доголдол бүхнээрээ замнуулан тэдэнд бүгдийг нь үзүүлжээ. Нэрт эрдэмтдийн өмнө өнөө болтол нэгхэн ч хөдөө нутгийн хүн ийм өндөр бөгөөд төгс бэлтгэлтэй, ийм үнэмлэхүй биеэ даасан үг хэлж байсан удаагүй болъюу. Кох уран илтгэсэн ч үгүй, хэлэлцэн маргасан ч үгүй, хөөрөн бахадсан ч үгүй, лүндэн буулгасан ч үгүй, зөвхөн л гайхалтай ур чадвартайгаар хулганын сүүлд шорнуудаа хатгаж бүхийд бас жаран нас хүрсэн урьдын барилаар нянгийн үр ин бичлийн дуран тэргүүнийг эзэмдэн аашилж байгааг ажин харж, юм үзсэн профессорууд нүдээ бүлтийлгэн суужээ. Энэ бол үнэхээр жинхэнэ бахдал байсныг хэлье!

	Европын эмгэг судлагчдаас хамгийн авьяастай гэгдэгчдийн нэг профессор Конгейм эцсийн эцэст үүнээс илүү тэсэн биеэ барьж чадсангүй аж. Конгейм танхимаас үсрэн босож түүний залуу туслах оюутнууд ажиллаж байсан лаборатори луугаа гүйн оджээ; чимээ шуугиан тавин тасалгаандаа оронгууд хашхиран ийн өгүүлжээ: 

	— Хүүхдүүд ээ, бүх хийж байгаа юмаа хаяад хурдан гэгч нь очиж доктор Кохыг харагтун. Энэ хүн агуу их нээлт хийжээ! гэж хэлэн арай чарай амьсгаагаа дарав.

	— Кох гэгч хэн билээ, профессор оо! Бид урьд хожид түүний тухай сонсоогүй сэн билээ.

	— Хэн болох нь чухал бус, харин түүний нээлтийг гайхаад баршгүй. Юм бүхэн нь маш гайхалтай тов тодорхой бөгөөд яв цав хийгджээ! Энэ Кох гэдэг бол профессор ч бус, судалгаа яаж хийхийг ч хүртэл тусгайлан суралцаагүй хүн. Бүгдийг өөрөө хийхдээ тэр одоо дээр нь юу ч нэмэхгүйгээр тийм бүрэн бүтэн судалгаа болгож чадсан байна.

	— Профессор оо, ямар нээлт хийсэн хүн бэ?

	— Очицгоо гэж би та нарт хэлж байна шүү, очицгоо, өөрсдөө үзэцгээ. Энэ бол нянгийн тухай ухаанд болсон хамгийн гайхалтай нээлт. Тэр хүн бид бүгдийг халууцууллаа. Очицгоогтун...

	Кох хэлэх үгээ дуусгаагүй байхад Пауль Эрлихээс эхлээд бүгдээрээ тэндээс гарч амжсан байв.

	Пастер долоон жилийн тэртээ ирээдүйг зөгнөн хэлэхдээ: 

	«Бүх халдварт өвчнийг хүн газрын хөрснөөс арчин арилгах цаг бий» гэж билээ.

	Пастер тэр үгийг хэлж байхын үед бол ертөнц дахины хамгийн оюун төгс докторууд шанаагаа тулан, 

	— Хөөрхий энэ залуу бага зэрэг солиорчээ гэлцэх байсан сан.

	Тэгтэл мөнхүү орой Кох Пастерын ухаан жолоогүй зөн бэлгэ хэрэгжин биелэхийн анхны алхмыг орчлон даяар үзүүлсэн билээ.

	Кох туршлагуудаа дүгнэн: Боомоор үхсэн амьтны эд нэхдэс шинэхэн ч гэсэн, ялзарсан ч тэр, хатсан буюу бүтэн жил хадгалсан ч гэсэн хэрэв түүн дотор боомын ин буюу үр л байж гэмээж нь халдвар тарааж болно. Эл хүчин зүйлийг болгоон үзвэл өвчний шалтгаан ин гэдэгт эргэлзэхийн хэрэг огтхон ч үгүй гэж хэлсэн аж. Төгсгөлд нь Кох аюулт эмгэгтэй яаж тэмцэх, ямар арга замаар түүнийг устгах тухай өөрийн бодол саналаа хэлж билээ.

	— Боомоор үхсэн амьтны хүүрийг тэр даруйд устгаж байх, хэрэв зээ тэдгээрийг шатаах аргагүй бол газарт гүнзгий гэгчийн нүх ухаж булах хэрэгтэй. Газрын гүнд хүйтэн тул ин тэсвэртэй амьдрах үржих хэлбэр болж эс чадах буй заа гэж өгүүлэв.

	Кох ийнхүү энэ гурван өдрийн хугацаанд хүний заналт дайсан нян буюу далбааг мяраан гэтэж ирэх хар санаат тэр үхэлтэй яаж тэмцэх тэмцлийн шидэт илдийг хүний гарт баттайяа бариулсан билээ. Кох эмчийн үйл ажиллагааг үрэл хануур хорхойтой тэнэгээр ноцолдох хязгаарлагдмал арга барилаас мухар сүсгээр биш харин жинхэнэ нарийн мэдлэгээр зэвсэглэсэн ухамсарт тэмцэл болгон хувиргахад шинэ түлхэц өглөө.

	Бреславль хотод Кох өөрийн найз нар, уужим сэтгэлт, үнэнч нөхрийн дунд байна гэдгээ мэдэж байлаа. Кон, Конгейм хоёр түүний нээлтүүдийн алдар нэрд атаархахын оронд (шинжлэх ухааны талбарт, хүний бүх үйл ажиллагааны бусад салбарт байдгаас багагүй даруу зөөлөн шударга төвшин зант хүмүүс бий) харин тэнгэр тултал хэт магтан сайшааж, алга нижигнүүлтэл ташсаны чимээ цуугиан Европ даяар цуурайтаж, Пастер гуай хүртэл «нянгийн ангуучны даамал» гэдэг сүрхий цолоо алдуузай гэж жаал зугаа сандрахад хүрчээ.

	Энэ хоёр найз нөхөд нь эдүгээ үед Германы нутаг даяар бахархах ёстой суу билигт шинэ хүний тухай мэдээллээр Берлин хот дахь эрүүлийг хамгаалах яамыг бөмбөгдөж эхэлсэн аж. Кохыг эмчийн уйтгар хүргэсэн дадлагын ажлаас чөлөөлж, өвчин үүсгэгч нянг агнахад нь бүрэн шилжүүлэх бололцоотой болгохын тулд өөрсдөөсөө хамаарах бүхнийг тэд хийсэн аж.

	Кох Эммигээ, бас гэрийн эд хогшлоо аван Бреславль хотод шилжин ирж жилдээ мянга найман зуун маркийн цалин бүхий хотын эмчийн үүрэгт ажлыг хийхээр болсны дээр хувиараа өвчтөн эмчлэн (тийм алдарт цуутны үүд хаалгыг татах өвчтөн бишгүйдээ л байсан нь эргэлзээгүй!) нэмэгдэл авах бололцоотой болжээ.

	Ийнхүү наад зах нь Кон, Конгейм хоёр бодож байж. Гэхдээ Кох докторын том бус танхимын хаалганы хонх огтхон ч дугаран жингэнэхгүй байсны шалтгааныг Кох удалгүй ойлгосныг өгүүлбэл эмч хүн сэтгэгч байн, шалтгаан бүхний шалтгааныг эрэлхийлэх гэдэг нь өөрт нь тун ашиггүй байж болох сон аж. Кох санаа сэтгэл доройтон Вольштайн руу буцан ирээд 1878 оноос 1880 он хүртэл ажиллах зууртаа хүн амьтны шархыг хөнөөлтэй идээлүүлэх урхаг бологч бичил бүтцийн нэгэн тус зүйлийг судлан нээж шинэ амжилт гаргасан аж. Янз янзын нянгийн зүйлийг өнгө ялгаруулан будаж нэгэнт сурсан тул тэдгээрийн хамгийн багыг ч атугай харахад төвөггүй амар болсон билээ. Байдаг бүхнээ шавхан жаал зугаа мөнгөний бэлтэй болж түүгээрээ гэрэл зураг авах аппарат худалдан авч бичлийн дурангийн гал шилэнд өөр элдэв юм хүм залгалгүй шууд холбоод нянгийн зураг авч сурав.

	Энэ хугацаанд Кохын Бреславлийн найз нөхөд түүнийг мартсангүй, тийнхүү 1880 онд тэнгэрээс аадрын хур толгой дээр нь буух шиг Эрүүлийг хамгаалах яаманд орон тооны бус цалинт ажилтны үүрэг гүйцэтгэгчээр Берлин хотод ажиллахыг урьсан засгийн газрын урилга илгээгдэн иржээ. Тэнд Кох тансаг сайхан төхөөрөмжилсөн, туслах хоёр хүнтэй гойд сайн лабораторийг эзэгнэн басхүү будаг шунх, хуруу шил, усан гахайн дунд ажлын өдөрт арван зургаа эсхүл арван найман цагаар ажиллах хүрэлцээтэй өндөр цалин мөнгөтэй болж билээ.

	Кохын нээлтүүдийн зар тэр үед Европ тивийн бүх лабораторид таран гадаад далайг гатлан хальж Америк тивийн докторуудын дунд гал болон дүрэлзсэн аж. Нянг тойрон ер бусын маргаан шуугиан дэгдлээ. Эмч домч бүхэн эмгэг судлалын профессор бүр, бичлийн дурангийн дээдэх доорх үзүүрийг ялгаж мэддэг ч бай, мэддэг гэж өөрийгөө боддог ч бай, хоромхон зуур нянгийн ангуучид болчхов. Амь бүрэлгэх аюулт нян бүрийг буюу нэн тэргүүнд лавтайяа өмөн үү, халуун хижиг, уушгины сүрьеэгийн үхлийн аюулт нянгуудыг худал хуурмагаар нээсэн тухай баяртай мэдээ долоон хоног болов уу үгүй юу ирсээр байв. Урам зориг төгс нэгэн эр уушгины хатгалгаас аваад жигүүртний хэлний үзүүр товруутах өвчин хүртэлх эмгэг бүхнийг үүсгэгч их нянг нээв гэж орчлон даяар тунхагласны дээр ямар нэгэн усан тэнэг этгээд сүрьеэ ч гэдэг юм уу өөр нэг өвчнийг зуун янзын нян нийлж байж үүсгэж байна гэж зарлах нь л зөвхөн дутаж байв.

	Нян сонирхох нь асар их болсон тэр цагт нянг тойрсон аймшигтай будилаан самуурал дэгдэн дэвэрч, Кохын нээлтүүдийг гутааж, нянгийн тухай элдэв худал, хоосон зүйлээр дүүрэн зузаан сэтгүүлүүдийн хуудсанд үнэн нээлтүүд гээгдэхийн аюул учрав.

	Гэвч өсөж бойжиж бүхий нянгийн тухай шинжлэх ухааны ач холбогдлыг бууруулах аюултай тэрхүү шуугианы дундуур Кох тэргүүнээ өндөрт өргөн, нян тус бүрийг тусад нь цэврээр нь ургуулах аргыг эрж сурвалжилсаар байсан билээ.

	— Нян бүхэн, нянгийн дүрс бүр тухайлсан нэг өвчин үүсгэдэг, өвчин бүр өөрийнхөө тусгай нянтай болохыг би мэднэм гэж үнэндээ энэ талаар юу ч мэдэхгүй Кох өгүүлж билээ.

	— Би нэг дүрсийн нянг нөгөө бусдаас нь салган үржүүлэх жирийн бөгөөд найдвартай арга олох ёстой гэж андгайлсан ч билээ.

	Лабораторид нэг удаа Кох ажил хийж байх зуурт нь яагаад ч юм бүү мэд, ширээн дээр орхисон, болсон төмсний хэлтэрхий уймарсан нүдэнд нь тусжээ.

	— Юутай гайхам зүйл бэ? гэж төмсний огтолсон талын бүх гадаргаар энд тэнд тархсан өнгө өнгийн жижиг толбын зугаатай цуглуулгыг ажин харж бөвтнөн: — Энд нь саарал дусал, тэнд нь улаан, энэ нь шар, тэнд басхүү нил дусал гэж билээ.

	Эдгээр янз бүрийн өнгө зүстэй толбууд агаараас бууж ургасан олон янзын нянгаас бий болсон нь лавтай. Эдгээрийг сайн ажиж харъя хө.

	— Цагаан алтаар хийсэн нарийхан утсан бугуйлаар нөгөөдүүлийн нэг саарал дуслаас болгоомжтой өлгөн аваад бага зэргийн усанд үрэн тарааж хоёр шилэн хавтан завсар хавчив. Бичлийн дуранд хармагцаа, Кох урагш хойшоо сүлжин хөвж байгаа үй олон ин үзсэний дотор тэдгээр ин тухай бүрдээ нэг нь нөгөөдүүлтэйгээ ав адилхан болохыг ажив. Тэгээд Кох эхлээд шар өнгөт дуслын нянг дараагаар нь улаанаас нь, нил өнгөтэйгөөс нь харжээ.

	Нэгнийх нь нянгууд дув дугуй, нөгөөгийнх нь өчүүхэн савх, гурав дахийнх нь бөглөөний сугалуур мэтийн хэлбэртэй боловч дусал тус бүрийн доторх нян хоорондоо ив ижилхэн аж.

	Байгаль биеэрээ ямар аугаа сайхан туршилтыг Коход өргөн барьж байгааг тэр дороо ухааран мэджээ.

	«Энэхүү дусал тус бүр бодтой тодорхой нэгэн хэв шинжтэй нянгийн цэвэр өсгөвөр буюу нэгэн дүрсийн үр хөврөлийн цэвэр колони байдаг нь яасан бэлэн зэлэн зүйл вэ! Бидний туршилт хийдэг шөлний шингэн орчинд агаараас үр хөврөл орвоос бүгдээрээ хоорондоо хутгалддаг сан. Гэтэл төмсний нягт гадаргад элдэв дээдийн нян умбан тунахдаа ойчсон газар тэрхэндээ тус тусдаа үлдээд тэндээ саатан, хожимхноо өсөж үржин эцэстээ нэгэн бодтой тодорхой дүрсийн цэвэр өсгөвөр үүсдэг аж».

	Хөсөр хаясан төмсөнд туссан харааны үзүүрээс үүсэн, нянгийн хойноос ангуучлах эх захгүй замарсан үйлст ямархуу агуу их эргэлт гарч болохыг өөрийнхөө туслах, цэргийн эмч Лёфлер, Гаффики хоёрыг дуудан байж Кох тайлбарлан хэлэв. Энэ нь жинхэнэ хувьсгал байх сан билээ! Тэд гурвуулаа, шашны ёс дагагч франц хүн болж гэм оюун санааны мухардал болов уу гэж хэлэм, герман хүнд байдаг гайхам нягт нямбай барилаар Кохын нээлтийн зөв эсэхийг шалган сууцгаав. Дунд цонхны тус газар бичлийн дурангийн ард өндөр сандал дээр Кох өөрөө, түүний баруун зүүн тал дахь бусад хоёр цонхны тэнд Лёфлер, Гаффики нар үнэнч хөдөлмөрийн гурвалын дүр тодруулан суух аж. Тэд өөрсдийн хувийн найдлагыг бут ниргэхийг оролдсон боловч удал түдэлгүй Кохын зөн билгийн зөв тал бодож санаснаас хавьгүй илүү гэдэгт үнэмшсэн юм. Тэд шингэн тэжээлт орчинд болжгэм ялган салгаж яасан ч үл болох хоёроос гурван нянгийн холимог хийжээ; тэд мөнөөх холимгийг чанасан төмсний хөндлөн зүссэн гадаргад түрхэхэд тэр газарт нь бичил нян шигдэн байршиж тэрхэндээ үлдэн, бусад дүрсийн нянгийн өчүүхэн ч хольцгүй ганцхан өөртэйгөө адилхан сая сая нянгийн колони болон бялхан ургаж байв.

	Кох маань жаран профессорын мэддэгээс ч илүү юм юмны учрыг гүнзгий мэдэх, ер бусын мэдлэгийн сан хөмрөгтэй хүн болох германы агуу их эрдэмтэн, эмгэг судлалч профессор Рудольф Вирхов руу өөрийн найдлага бахархлыг дүүрэн өвөртөлж оджээ. Товчоор өгүүлбэл Вирхов германы анагаах ухааны дээд шүүхч байсан билээ. Тэрээр цусны судас дахь нөжийн тухай шинэхэн нээлд хийгээд байв; Ангид байршил, үүсэлгүйтэл, хүрэнтэх гэхчлэн бусад айхавтар олон нэр томьёог тэрээр зохион бодож гаргасныг нь үнэнийг хэлэхэд эдгээрийн цаад учир ухааныг би одоо болтол нэг л сайн ойлгоогүй яваа юм шүү. Сүрьеэ, булаг өвчин хоёрыг нэг эмгэг гэж үзэхийг ухааршгүй ойрын харалган, гөжүүд зангаар үгүйсгэсэн атлаа элдэв янзын өвчтэй эдийг бичлийн дурангаар харсан байдгийн үнэхээрийн сайхан, бараг жиших юмгүй гэж хэлмээр товчооллыг бидэнд гарган өгч энэ эрдэмтэн хорин зургаан мянган үхдэл хүүрийн бохир балиар нь бүрдсэн догол булан бүхнийг өөрийн гал шилээрээ шагайн үзжээ. Вирховын тухай ямар нэгэн хэтрүүлэлгүйгээр хэлэхэд герман хүүхэд сурагчдын толгой хамрын ясны бүтцээс эхлээд цус багадах өвчнөөр шаналсан залуу охидын цусны судас гайхалтай нарийхан гэх хүртэл маш олон янзын сэдвээр эрдэм шинжилгээний нэгэн мянган бүтээл хэвлүүлсэн аж.

	Кох иймэрхүү учраанд байж болох аягүйрхэл, хүндэтгэлийн байдалтай агуу их хүний өмнө очиж өгүүлрэн:

	— Би өөр үр хөврөлийн хольцгүйгээр нянгийн цэвэр өсгөврийг ургуулах аргыг нээлээ, профессор оо, гэж Вирховт Кох бүрэг ичимтгий маягаар хэлжээ.

	— Та яаж түүнийг үйлдсэнийг би асуух сан. Би үүнийг үйлдэж болохгүй гэж үзэж байна.

	— Би тэдгээрийг тэжээлт хатуу орчинд ургуулдаг. Чанасан төмсний гадарга дээр тусгаар сайхан ургасан колони гаргаж авлаа. Сүүлдээ би түүнээс давуутай арга оллоо. Би махны тунгалаг шөлтэй цэлцгэнүүр хольдог болсон; цэлцгэнүүр царцахад орчин хатуу гадаргатай болж...

	Гэтэл Вирховын сэтгэлийг энэ бүгд бараг хөдөлгөсөнгүй. Янз бүрийн нянгийн зүйлийг цэвэр өсгөврөөр нь хадгалах маш төвөгтэй тул нян бүрд тусгайлан лаборатори Коход хэрэгтэй болох байх гэхчлэн доогийн үг төдийхнөөр яриагаа хязгаарлачихжээ.

	Ертөнцийн юмс бүгд учир тодорхой бас цаашаа нээх юм ч үлдээгүй гэж хүн бодож болдог нас сүүдэрт лавтайяа ойртсон Вирховын тухай дүгнэн хэлэхэд Кохын энэхүү мэдээлэлд туйлын хүйтэн, үл тоомсорлосон байдалтай ханджээ. Тэндээс Кох жаал бага ч гэсэн сэтгэл нь өвдөн гарсан боловч өчүүхэн төдий ч гайхаш тасарсангүй оджээ; Вирховтой маргаан хийж, түүний эсрэг өгүүлэл бичин, сэтгэл оргилуулсан илтгэл тавихын оронд харин Кох маань нянгийн ангуучлалын хамгийн сэтгэл хөдөлгөм, гялалзсан үеийн нэг хэсэг рүү санан шулуудан оров. Тэр шинжээч Европ болон Америк тивд жил тутам ертөнцөөс хагацагч долоон хүний нэгийг тонилгодог далдын дээрэмчин, хамгийн аюулт нянг мөрдөн хөөж нээхээр шийдсэн аж. Кох ханцуй шамлан, алтан хүрээт шилээ арчиж сүрьеэгийн нянг нэхэн хөөж гарав...

	 

	 

	 

	VI

	Хар санаат энэхүү нянтай жишихэд боомын инг олох нь тийм ч бэрхшээлтэй бус ажил байжээ. Нэгд гэвэл, боомын нян гэхэд хангалттай том, бас хоёрт гэвэл, үхэхийн алдад өвчтэй амьтны цогцос тэр аяараа эдгээр ингээр шаваастай байдаг аж. Харин сүрьеэгийн хөврөлийг, тэр нь үнэхээр байдаг сан бол, олно гэдэг өөр хэрэг байлаа. Олон шинжээчид түүнийг дэмий хоосон эрж хайжээ. Хурц хараатай заяасан Левенгук зуу зуун эмгэгтэй уушги шинжлээд ч юу ч үзэж харж чадаагүй. Зальхай тэр нянг мөрдөн олох боловсронгуй сайн бичлийн дуран Спалланцани гуайд ч байсангүй. Пастер хэдийгээр авьяас билиг төгөлдөр гэлээ ч тэр алуурчныг илрүүлэн гаргах судалгаа шинжилгээний нарийн арга барил, хатуужил тэсвэр хоёрын аль аль нь түүнд үгүй байж...

	Сүрьеэ өвчний тухай юу мэддэг байв гэвэл нэгэнт тэр өвчнийг өвчтэй хүнээс эрүүл амьтанд халдааж дамжуулж болдог болохоор ямар нэгэн нянгаар үүсдэг болох нь эртэлзээгүй байлаа. Вилломэн гэгч франц хүн энэ судалгааны ажлын анхны эхийг гаргаж Бреславль хотын гялалзсан профессор Конгейм сүрьеэгээр нас барсан хүний уушгинаас хэсэг бусгийг аван, молтогчин туулайн нүдний урд талын тасалгаанд хийхэд молтогчинд сүрьеэ халддагийг илрүүлсэн байв. Конгейм ийм аргаар нүдний дотор талд өвчилсөн эдийн жижигхэн арал туберкул буюу товруу яаж үүсэн, яаж цаашаа амархан тархан түгж эд эрхтнийг эвдэн бусниулж байгааг ажиглажээ. Энэ нь өвчний явцын бүх талыг цонхоор харж байгаа юм шиг үзэх боломжийг сүвэгчилсэн өвөрмөц бөгөөд хурц ухаант арга байв.

	Конгеймын туршлагуудыг Кох анхааран судалсан юм.

	«Чухамхүү надад хэрэг болох зүйл нь энэ байна. Харин ганцхан хүн дээр туршилт хийж болохгүй нь харамсалтай боловч эдгээр туршлагыг амьтан дээр хэзээ ч туршин үзэж болох бололцоотой» гэж Кох бодож байв.

	Ажлаа эрч далайцтай эхлэв. Анхны сүрьеэтэй эдийг Кох гучин зургаан настай бие бялдар ханхар нэгэн ажилчин хүний биеэс авсан билээ. Тэр ажилчин хүн эрүүл саруул байснаа гэв гэнэт ханиалгаж эхлээд цээжээр нь мэр сэр өвдөж байснаа хоромхон зуур хатаж турахын туйлд хүрсэн байж. Эмнэлэгт хэвтээд дөрөв хоноод хайран залуу нас эцэслэхэд цогцсыг задлан үзвэл бүх эрхтэн нь шар будаа шиг харагдах жижиг саарал шар толбоор бүрхэгдсэн байсан билээ.

	Тэр үед Лёфлер сахууны нянгийн агнуурт гарч Гаффики балнадын халууралтын үүсгэгчийг эрж хайж агсан цаг тулд тэрхүү аюултай хэрэглэгдэхүүнийг судлах ажилдаа Кох цорын ганцаараа оров. Сүрьеэ өвчнөөр үхсэн ажилчны дотор эрхтний шаравтар өнгийн товруунуудыг Кох буцалган ариутгасан хутгаар жижиглэн хөшиглөөд сайн гэгч нь нухаж няцлаад олон олон молтогчин туулайн нүдэнд бас бүхэл бүтэн сүрэг усан гахайн арьсан дор тарилаа. Амьтан бүрийг цэвэр торонд салган суулгаад тэднээ халамжлан асрав. Амьтанд сүрьеэ өвчний анхны шинж бий болохыг хүлээх ялдамд Кох өөрийн хамгийн хүч сайтай бичлийн дурангаараа нас барсан ажилчны цогцсын гэмтсэн эдийг шинжилж эхлэв. 

	Тэр эдэд хэд хоног болоод байхад юу ч олсонгүй. Хэдэн зуу дахин томруулдаг хамгийн сайн шилээр харлаа ч гэв хуучин эрүүл агсан элэг уушгины олиггүй муу үлдэгдлээс өөр юу ч олж харсангүй. 

	— Хэрэв энд сүрьеэгийн нян байлаа ч гэсэн хэвийн байдлаар харж боломгүй шалмаг хувхай болох нь магад. Эдгээр эдийг ер нь нэг өтгөн будгаар будаад үзвэл яасан юм бэ? Тэгвэл тэр арай харагдах юм биш биз дээ. 

	Кох өдөржин шөнөжингөө шинжлэх эдийг хүрэн, хөх нил гэхчлэн нэг үгээр хэлбэл солонго татдаг бүх өнгөөр будсаар суув. Хурдан цагааны халдваргүйжүүлэх уусмалд цаг үргэлж угаасаар байтал гар хуруу нь үрчлээс суусан хар юм болсон Кох сүрьеэгийн товруунаас зэхсэн хар үхэл өвөртөлсөн жонхуугаа цэвэр шилэнд түрхээд өтгөн хөх будагт удаан цагаар байлгана. 

	Нэгэн удаа будаж байгаа бэлдмэлүүдийг будагтай угаалгын саваас гаргаж аваад бичлийн дурангийн мэшил дор тавин тодруулж харвал түүний нүдэнд гайхалтай сонин байдал үзэгдэв. Өвчинд автагдсан уушгины гэмтсэн эсүүдийн дотор энд тэнд хөх өнгөөр будагдсан жижигхэн нарийхан савханцрууд бөөн бөөнөөр байгаа аж. 

	— Ямар гоё вэ! гэж Кох бөвтнөн, — Эд чинь боомын савханцар шиг шулуун биш, харин бага сага махир юм шив дээ. Энд бүр багцаараа байна... яг хайрцагтай янжуур шиг хүүш энэ юу вэ? Уушгины эсийн дотор харин нэг чөтгөр байж байна... Ерөөсөө итгэхгүй байна. Адаг сүүлд нь сүрьеэгийн энэхүү мануухайг би бариад авлаа гэж үү? гэж билээ. 

	Арга барилаар нягт нямбай Кох нас барсан ажилчин хүний цогцсын хэсэг бүхний товруунаас авч будаж эхлэв. Будаж шинжлэх бүрд өвчтэй эрүүл хүн амьтны дотор эрхтэнд олон зуун удаа үзэж харсан нянгуудын алинтай нь ч төсөөгүй, хөх өнгөөр будагдсан нарийхан махигар савханцар харагдаж байв. Тэгэх зуур нөгөө тариулсан молтогчин туулай, усан гахайнуудын дотор нэгэн жигтэй явдал бий болох нь тэр. Усан гахайнууд торныхоо өнцөг буланг налан зовуурьтай хэвтэж, хилэн зөөлөн үс нь ноолорч, уяхан турьхан бие нь турж туйлдаад алгуураар арьс яс хоёр болон хувирчээ. Тэд халуурч, сайхан лууван, шимтэй ногоон өвсийг ч тоомсорлохгүй нүдээр харан хөдлөх хөдөлгөөнгүй хэвтсээр цувран үхэж байлаа. Эдгээр нэр цуугүй тарчлагчид үхэхийн хамт Кохын сониучирхал зүдүүрт учирсан хүн төрөлхтний нэрийн өмнөөс нянгийн бяцхан ангуучин маань тэдгээрийн үхдэл хүүрийг задалгааны ширээн дээр тавин бэхэлж, түргэн цагааны уусмалаар сайтар норгоод, ариун багаж хэрэгслээр тэдгээрийн дотор эрхтнийг хүйтэн цэвдэг сэтгэлээр нягт нямбай задлан шинжлэв. 

	Тэдгээр зол муут адгуусны сэгийн дотор мөнөөх ажилчин хүний дотор эрхтэнд ургасантай адил товруунууд байхыг Кох харлаа. Тэрхүү товруунуудыг аанай л шилнүүддээ наагаад хөх будагтай угаалгын савд дүрж дурандан үзвэл нас барсан амьтны уушгины эдэд анх харсан лугаа яг ижил махир савханцар бэлдмэл бүрийн дотор бүгдэд нь харагдах аж. 

	— Би түүнийг лавтайяа уургалж авлаа! гэж Кох аман дотроо шивгэнэн, өөр төрлийн нянгийн хойноос хөөцөлдөж байгаа ажилсаг Лёфлер, үнэнч Гаффики хоёроо яаравчлан дуудав. 

	— Хараач та хоёр, би зургаан долоо хоногийн тэртээ эдгээр амьтдын биед сүрьеэгийн товруунаас жаахан хэсгийг тарьсан юм; тарьсан юманд ердөө л зуугаас хэтрэхгүй ин байсан байх, одоо болохоор эдгээр ин олон арван дүнчүүр болжээ. Энэхүү усан гахайн цавь орчны тус газраас шулмын үр хөврөл түүний бүх бие махбодоор нь тархан түгсэн байна. Тэдгээр ин тараах судасны ханыг тас идээд цусанд нэвтрэн, орж, цусаар дамжин бүх яс, уураг тархины аль холын өнцөг буланд хүртэл нэвтрэн оржээ. 

	Берлин хотын эмнэлгүүдээр Кох хэсэн явж, сүрьеэ өвчнөөр эндсэн эр эм хүний хүүр сураглаж эхлэв. Тэрээр өдөржин хүүр хадгалах газар өнгөрөөж оройн цагаар зөвхөн усан гахайн гунигтай гаслан дуугарах дуунаас өөр анир чимээгүй лабораторидоо бичлийн дурангийн хажууд суудаг байв. 

	— Эдгээр савханцар ганцхан сүрьеэ өвчтэй хүн амьтны биед олдохоос бус, эрүүл амьтны биед хэчнээн эрж хайгаад ч нэг ч удаа над тааралдаагүй юм гэж Кох, Лёфлер Гаффики хоёрт өгүүлэн байжээ. 

	— Эл өвчний инг та олсон нь дамжиггүй, доктор оо, гэж хариулсан аж. 

	— Үгүй, үгүй болоогүй... Энэхнээр бол Пастер сэтгэл ханасан байж болох юм. Миний хувьд гэвэл бүрэн итгэж амжаагүй байна. Би үхсэн амьтнаас эдгээр нянг гаргаж аваад, эдгээрийн бидний хэрэглэдэг махны царцмал дээр ургуулан, цэвэр колонийг гаргаад бусад нянгаас найдвартай тусгаарлахад түүнийгээ хэд хэдэн сарын турш өсгөж үржүүлсний л дараа тийм өсгөврийн эв эрүүл амьтанд тарахад тэр маань сүрьеэгээр өвчилбөл, сая... гэж Кохын үрчлээс атираа дүүрэн тоомжиргүй нүүр мишээсхийж билээ. Лёфлер, Гаффики хоёр яаравчлан дүгнэлт хийсэндээ ичиж, эвгүйцсэн байдалтай түр завсарлаад ажилдаа эргэн орсон гэдэг. 

	Сэтгэл санаанд нь орж ирсэн арга бүгдийг хослуулан хэрэглэж, шөлтэй царцмагийн гадаргад уг нянгийн цэвэр өсгөврийг ургуулахыг Кох оролдов. Нянд зориулсан янз янзын шөл хэд хэдээр бэлдэн зэхэв. Хуруун шилтэй юмаа тасалгааны дулаан, хүний биеийн дулаан, зориудын халуунд байлгаж үзэв. Кох туршлага тавихдаа усан гахайн өөр ямар нэгэн нян оргүй байтлаа сүрьеэгийн нян багшран байгаа уушги хэрэглэв. Мянга мянган хуруу шил, лонхонд уушгины зүсэм тарилаа ч түүний туурвисан хөдөлмөр талаар болжээ. Өвчтэй амьтны бие махбодын шим сайт цэцэрлэгийн дотор өгөөмөр арвин хөгжин өсөж, эмгэгтэй хүний бие цогцост бачлан бичлэн үүрлэдэг эдгээр эмзэг булбарай ин Кохын хичээнгүйлэн зэхэж тэжээсэн амт сайт шөл, цэлцгэнүүр болохтой зэрэг хамар амаа буруулан зугтаж байв. Ажил явдал бүтэлгүй байлаа. 

	Хожим хойно нь нэг өлзий төгс өдөр Кох бүтэлгүй явдлынхаа шалтгааныг ухаарчээ. 

	— Эдгээр ин гагцхүү амьд амьтны бие махбодод ургадаг бараг бүрмөсөн шимэн талагчид байж болох учраас бэрхшээл учирч байгаа биз. Амьд бие махбодын дотор байдагтай илүү ойр найрлагатай тэжээлийн зүйлийг бодож олох хэрэгтэй байна. 

	Кох энд өөрийнхөө нэрд гарсан тэжээлт орчин цусны бүлэгнүүлсэн ийлдсийг нээн гаргасан билээ. Мал нядлах газар Кох очиж саяхан нядалсан эрүүл малын нөжирсөн цуснаас шаргал өнгөтэй ийлдсийг цуглуулан аваад ямар нэгэн нян гаднаас түүнд орсон байвал түүнийг үхүүлэхийн тулд бага зэрэг халааж, дараа нь лабораторийн хэд хэдэн нарийхан хуруу шилэнд хувааж хийгээд сүрьеэ өвчтэй эдийг түрхэж байхад таарамжтай урт, хавтгай гадаргатай болгохын тулд хуруу шилнүүдийг ташуу тавьжээ. Ташууруулан тавьсан хуруу шилтэй ийлдсээ ташуу гадаргатай цэвэр сайхан цэлцгэнүүр болон хувиртал нь халаав. 

	Яг тэр өглөө усан гахайнуудын нэг нь сүрьеэгээр үхжээ. Кох шар саарал товруунуудаас нь нэлээд хэдийг огтлон авч олон хуруу шилний доторх бүлэгнүүлсэн ийлдэсний нойтон гадаргад цагаан алтан утсаар тэрхүү ин шингэсэн эдээс аван нарийн зураас гарган түрхжээ. Ажил дуусаж, санаа алдан байж, тарьсан юмаа усан гахайн биеийн халуунтай тэнцэх дулаан барих шүүгээнд хийв. 

	Өдөр бүр өглөөгүүр Кох дулаан тогтоогуурын зүг яаравчлан очиж хуруу шилнүүдийг гарган, алтан шилэндээ тулган харсаар авч бахь байдаг байдал хэвээр!

	— Тэгнэ тэр, дахиад л бүтэлгүй гэж халаглан бөвтнөв. Энэ нь анх сүрьеэтэй эдийг тарьснаас арван дөрөв хоног өнгөрөхөд болсон хэрэг билээ. Урьд өмнө нь миний тарьж ургуулж байсан нянгууд хэд хоноод л томоос том колони болчихдог сон, энэ л гэж юу ч үгүй, юу ч үгүй л байх юм... 

	Кохын оронд хэн нэг өөр хүн байсан сан бол эдгээр үр дүнгүй, бүтэл муутай ийлдэс хийсэн хуруу шилнүүдээ аль хэдийнээ гаргаж хаячихсан байх билээ. Гэтэл зөрүүд ааштай хөдөөгийн эмчийн ар нурууны цаана өөрийнх нь танил нэгэн шугам гарч ирэн ийнхүү шивгэнэв. 

	— Жаахан азна, тэсэж үз. Сүрьеэгийн савханцар хүнийг алахдаа заримдаа бүтэн сар, жил болдгийг чи мэднэ шүү дээ. Эд чинь хэчнээн удаан ч болов ийлдсэнд чинь ургасаар байгаа юм биш үү хө. 

	Ийнхүү Кох хуруу шилнүүдээ хаяхгүй байсаар арван тав дахь өдөр нь дулаан тогтоогуурт дахин хүрэлцэн очиж, цэлцгэнүүрийн зөөлөн гадарга ямар нэгэн гялгар бяцхан толбуудаар дүүрсэн байхыг үзэж харлаа. Салганасан гараараа халааснаасаа галт шил гарган аваад хуруу шилүүдээ дэс дараалан ханыг нь нэвт томруулан харж, эдгээр толбо нь өчүүхэн бага хуурай хайрс болохыг ажив. 

	Кох нэгэн хуруу шилний бөглөөг хурдан гэгч нь авч ихэд дадсан хөдөлгөөнөөр түүний амсрыг ноцох галын цэнхэр дөлөн дээр барин халааж, цагаан алтан утсаар хуруун шилний доторхоос нэгэн бяцхан хайрсыг авч бичлийн дурандаа хийв. 

	Кох ингэж аян замынхаа бартаат урт хүзүүнд амсхийх дөлгөөн эрэг олсон билээ. Аль түрүү нөгөө нас барсан ажилчин хүний уушгинд үзэж харж байсан махир савханцар, эдгээр нь тоо томшгүй олноор байгаа нь энэ! Эд хөдлөх хөдөлгөөнгүй ч гэсэн амьд бол үржиж байгаа нь эргэлзээгүй. Тэд эмзэг болоод тэжээлийн зүйлд цамаан, хэмжээ өчүүхэн гэлээ ч бүтэн бүтэн үй олон хүннү цэргээс ч илүү догшин ширүүн түм түмэн үүр дуут могойноос ч давуу үхлийн аюул тарихаар аж. 

	— Одоо ганцхан эдгээр ин, эдгээр ингийн цэвэр өсгөврийг эрүүл усан гахай болон өөр бусад амьтанд тарих хэрэгтэй байна; хэрэв тэгсэн хойно тэдгээр амьтад сүрьеэгээр өвчилсөн тэр үед л эдгээр ин сүрьеэ үүсгэгчид мөн гэдэгт ямарваа нэгэн эргэлзээгүй болох юм. 

	Улигт бодолд автагдан, дон шүглэсэн хүний урам зориг, цөхрөлгүй оролдлогоор Кох өөрийн лабораторио жинхэнэ амьтны хүрээлэн болгочхов. Гял цал буусан тарилгын шүршүүлийг багц багцаар нь өөрөө гардан буцалгаж, нянтай шингэнийг усан гахай, молтогчин туулай, тахиа, харх, хулгана, бичинд тарьсаар байв. 

	— Үүгээр би зогсохгүй, сүрьеэгээр ерөөс өвддөггүй амьтныг ч би халдваржуулахыг оролдоно гэж яншсаар байлаа. 

	Ингээд Кох тэр муухай өсгөврөөрөө бор шувуу, яст мэлхий, ногоон мэлхий, могой загас зэргийг ялгалгүй тарьсаар байлаа. Кох энэхүү хачирхмаар зэрлэг туршилтаа дурын нь булаасан нянгаас алтан загасанд тариад дуусгажээ. 

	Өдөр шөнө өнгөрч долоо долоо хоног үргэлжлэн бүхийд Кох өглөө бүр лабораторидоо орж ирэн эрээн мяраан адгуус амьтнаар дүүрэн тор, идүүрүүдийг эргэн үздэг байв. Алтан загас хэвийн байдлаар амаа ангайж хааж бөндгөр цүлхгэр саванд тоглонхон бүжсээр аж. Мэлхийнүүд янз янзаар хоолой нийлүүлэн гуаглаж, могой загаснууд урьдын адилаар хөгжүүн мушгиралдан ширчигнэж, яст мэлхий байн байн ясан хуягаасаа толгойгоо цухуйлган Коход

	— Сүрьеэ үүсгэдэг араатнууд чинь надад их аятайхан санагдлаа; дахиад над хувь хүртээхгүй юу? гэж өгүүлэх шиг. 

	Байгалийн жамын дагуу сүрьеэгээр өвчлөх тавилангүй хүйтэн цуст эдгээр амьтанд Кохын тарилга өчүүхэн ч хор хөнөөл учруулаагүй сэн бол усан гахайнууд удалгүй хатангиртан турж өлбийгөөд амьсгаадан байж, сүрьеэгийн аймшигт товруугаар бие нь нэвт шувт туураад толгой дараалан үхэж байна. 

	Урт дамжлагат олон туршилтын эцсийн хэсэг ингэж дуусаж одоо Кох сүрьеэгийн инг мөрдөн хөөж барьж авсан тухайгаа ертөнц даяар зарлан тунхаглахад бэлэн болоод байсан атлаа гэв гэнэт бас нэг юмыг хийж үзье гэж тэр шийдэв. 

	— Эрүүл хүмүүс сүрьеэ өвчтэй хүний хатаж тоосожсон цэртэй хамт эдгээр инг амьсгаа авахдаа биедээ оруулан халдаадаг нь маргаангүй. Ийм зохиомол аргаар амьтанд халдааж болох нь уу, үгүй юу, заавал шалгаж үзэх хэрэгтэй. 

	Кох яаж туршихаа бодож үзэв. Тэр нь амаргүй даалгавар байна. Амьтадын биед ин цацаж тараахыг бодох хэрэгтэй юм байна даа гэж тэрээр тогтов. 

	Гэхдээ энэ арга бол түм түмэн алуурчин яргачдыг суллан тавина гэсэн үг байна. 

	Санаа сайтай ангуучин хүнд байдаг сайхан заншлаар Кох учирч болох аюулаас аргацаан зайлахыг оролдсонгүй. Том чингэлэг дархлан төхөөрч дотор нь усан гахай, хулгана, молтогчин байрлуулж, цэцэрлэг рүү харсан цонхон дор тавив. Үзүүртээ шүршүүртэй тугалган хоолойг цонхоор гаргаж, шүршүүлийг нөгөө чингэлэг дотроо засаж хийв. Гурав хоног дараалан хагас цагаар Кох лабораторидоо сууж, хөөрөг даран, мөнөөх амьтад байгаа чингэлэг рүү ин шингээсэн манан хөөргөдөж билээ. 

	Арав хоногийн дараа гурван молтогчин туулайн уушги өвчилж, өвчний улмаас биед нь юунаас ч чухал хэрэгцээт хүчилтөрөгч хий дутагдан үхэхийн даваанд хүрч хорь дахь хоног дээрээ усан гахайнууд бас л сүрьеэгээр толгой дараалан өвдөж, өөрсдөд нь ноогдсон гунигт үүргийг номхон дагаж гүйцэтгэж байв. 

	Сүүлд нь Кох тэрхүү дүүрэн интэй чингэлгээс тэдгээр амьтдыг гаргаж авах эгзэгтэй асуудлыг яаж шийдсэн тухайгаа юу ч дурдаагүй юм. Үнэнээ хэлэхэд би түүний оронд хайрцаг дүүрэн боа-констриктор1-той үлдэх нь хавьгүй дээр гэж үзэх сэн билээ. 

	 

	 

	 

	VII

	1882 оны гуравдугаар сарын 24-ны өдөр Берлин хотод физиологийн нийгэмлэгийн хурал болж, хүн дүүрэн жижиг танхим германы шинжлэх ухааны алдар цуут төлөөлөгчид байгаад догдолж байж билээ. Пауль Эрлих Кохын уран сэтгэмжид саяхан тийм тоомжиргүй агсан зүйрлэшгүй Рудольф Вирхов нар хүртэл, бас тэр үеийн алдарт хүмүүс бүхэн тэнд байлаа. 

	Жижигхэн биетэй, үрчлээ суусан царайтай нүдний алтан хүрээтэй шил зүүсэн хүн харалган нүдээр гар бичмэлээ бөхтийн харж, хуудас юуг нь чичгэнүүлэн эргүүлнэ. Илтгэлээ эхлэх тэрхэн зуур түүний хоолойг ажигласан хүнд мэдэгдэм зангирч байж билээ. 

	Гайхалтай даруу зангаар Кох тэдгээр хүмүүст нас эцэслэгч долоон хүний дотроос нэгний нь үл үзэгдэгч зандалчин бологч энэхүү нянг яаж урт удаан, цуцалтгүй эрж хайсан тухай үнэн түүхийг дэлгэн ярив. 

	Ямар ч гажуут авир, ямар ч илтгэгчийн уран арга хэрэглэхгүйгээр тэдгээр үхэлтэй дайтагчдад одоо үед хүн төрөлхтний хамгийн жижиг боловч хамгийн ширүүн догшин дайсан болох сүрьеэгийн ингийн онцлог, ааш зан бүгдийг эмч нараас судлан үзэх ямархуу өргөн бололцоо нээгдэн байгааг тэр өгүүлж билээ. Тэд нарт тэрхүү байнгын бус нянгийн нууц үүр хаа оршдогийг зааж, түүний хүчтэй болон сул тал, үндсэн байдал төлөвийн тухай ярьж, энэхүү үхэл авчрагч нууц дайсантай тэмцэхэд баримтлах шинэ арга барилыг тэмдэглэн хэлэв. 

	Кох илтгэлээ дуусгаад шинэ санаа бодлыг хэлэлцэх бүрийн сүүлд заавал гардаг маргаан, сургамжийг хүлээн суув. Гэтэл хэн ч боссонгүй, хэн ч үг дуугарсангүй, бүх хүний харц агуу их цэцэн мэргэн хүн, германы шинжлэх ухааны хаан, аянга буулгагч, хөмсөгний нэгэн хөдөлгөөнөөр бүтэн бүтэн онолыг бүт цохигч Вирховын зүгт хандав. 

	Бүх хүний харц түүний зүг хандсан байхад тэр босож, бүрх малгайгаа хөндлөн тавьж танхимаас гарч одсоны учир бол түүнд хэлэх юм юу ч байсангүйг харуулжээ. 

	Хэрэв хоёр зуун жилийн тэртээ өвгөн Левенгук үүнтэй төсөөтэй юм нээсэн сэн бол тэр арван долоодугаар зууны үеийн Европоор энэ нээлтийн тухай тараахад олон сар хэрэгтэй болох байсан билээ. Тэгтэл 1882 онд Роберт Кох сүрьеэгийн нянг нээсэн тухай мэдээ тэр оройдоо л физиологийн нийгэмлэгийн жижигхэн тасалгаанаас сэм гараад явчихжээ; Нэгэн шөнийн дотор тэр мэдээ цахилгаан утасны шугамаар Камчатка, Сан-Франциско хүрч, маргааш өглөө нь бүх ертөнцийн сонины тэргүүний нүүрэнд гарч билээ. Тэгээд тэрхэн зуур дэлхий даяар Кохоор солиорч эхлэв. Нян агнахын нууцыг шамдан суралцах, тэжээлт царцмаг бэлдэх, усан гахайн мурилзах биед тарилгын шүршүүл шинэтгэх урлаг эзэмшихийг хүссэн докторууд Берлин орох усан онгоцонд яаравчлан сууцгааж, галт тэргэнд харайн орцгоов. 

	Гэтэл Кох тийнхүү бишрэгчдээс эрс татгалзан, уригдаагүй шавь нараас ямар нэгэн аргаар зайлсхийхийг оролддог байв. Сургах гэдгийг тэр үзэн яддаг хүн байсан. Үүгээрээ Левенгуктэй төстэй байв. Гэвч Кох зүрх шимшрэн байж, германаар эв хавгүй муухай ярьдаг, бас ярихаасаа долоон дор муу ойлгодог хэдэн япон хүн, нэлээд мулгуу болох нь сүүлд танигдсан хэдэн португали хүнд нянгийн агнуурын тухай хэдэн цагийн хичээл заахаас өөр аргагүй болжээ. 

	Яг энэ үеэр Кох Пастертай халуун тулалдаан хийх санаа төрсөн юм. Энэ тухай дараагийн бүлэгт өгүүлье. Тэгэхдээ зав гарах мөч тохиолдвол балнадын чичрэгийн нянг яаж эрэн хайн мөрдөх тухай удирдамжийг өөрийнхөө туслах Гаффикид өгдөг байлаа. 

	Кох арга буюу уйтгар хүргэх ёслолын зоогт очих, одон тэмдэг хүлээн авахад олон цаг алддаг болж, зав зайнд нь хүүхдийн алуурчин, сахууны хортон нянг агнахад нь живэр сахалт Лёфлертээ тусалдаг байв. Кох ингэж хатуу тэжээлт орчинд нян үржүүлэх гайхамшигтай бөгөөд жирийн аргынхаа үр шимийг хүртсэн аж. «Тэр хүн эл шидэт модыг сэгсэрснээр түүний өвдөг дээр нээлтүүд хур бороотой адил орсон юм» гэж олон жилийн хойно Гаффики энэ санааг илэрхийлсэн билээ. 

	1883 онд Кох, Пастер хоёрын хоорондох ширүүн бөгөөд хагас инээдмийн гэлтэй маргалдаан дөнгөж нэг юм дуусаад байх үед азийн холер буюу урвах тахал гэдэг өвчин Европын үүд хаалгыг аймшигтай тогшиж эхлэв. Тэр өвчин Энэтхэг орон дахь зуу зуун жилийн бүгмэл газраасаа мөлхөн гараад, тэнгис туулан Мисирийн элсэн цөлийг гатлан нууцаар мяраан айсуй аж. Үхлийн тахал гэв гэнэт Александр хотод дэгдэн гарч ирэхэд Европт газар дундын тэнгисийн тэртээх нутагт ихээхэн тэвджээ. Александрын гудамжинд ер бусын хурцадмал байдалтай нам гүм байлаа. Гарал үүслийнх нь тухай тэр болтол хэн нэг хүн өчүүхэн ч ойлгоцгүй байсан тэрхүү үхүүлэх хор нь эрүүл хүний биед өглөө нэвтрэн ороод үд хэрд аймшигтай зовлон зүдүүртэйгээр сарвалзуулан унагаж, оройн алдад илэрхийлэн хэлэхийн аргагүй тарчилган шаналгасаар амь насыг нь хороодог байв. 

	 Европ дахины тавцанд заналхийлэн гарч ирсэн урвах тахлын нянгийн хойноос хөөцөлдөх өвөрмөц уралдаан тэмцээн Кох, Пастер хоёрын хооронд буюу өөрөөр хэлбэл Герман, Франц хоёр улсын хооронд эхлэв. Кох Гаффики хоёр бичлийн дуран, бүхэл амьтны хүрээлэнтэйгээ Берлинээс Александр луу яаравчлан мордов. Тэр цаг үед голцуу өвчний үл баригдах нянтай цөхрөлтгүй дайтаж агсан Пастер мөн чиглэлд өөрийн гялалзсан үнэнч туслах Эмиль Ру, Европын нянгийн ангуучдын дотроос хамгийн залуу нь болох даруу зант Туиллье хоёрыг одуулав. Кох Гаффики хоёр нойр хоолоо мартан гар хумхилгүй ажиллаж, муу муухай орон байранд урвах тахлаар нас эцэслэсэн мисир хүмүүсийн хүүрийг цуцалтгүй задлан шинжилж байв. Ус чийг лабораторидоо, халуун орны тамын бүгчмийн дунд бүх бие нь нойт оргиж бичлийн дурангийн мэшил дээр хөлөрсөн хөлс нь хамрыг нь даган чив чив дусалж байхад тэд хоёр нас барсан Александрчуудын хүүрээс халдвартай эд нэхдэс авч түүнийгээ сармагчин, нохой, тахиа, хулгана, муурт тарьсаар байцгаав. Хоорондоо өрсөлдөгч хайгуулчдын хоёр бүлэг улайрсан агналт хийж бүхий тэр үеэр тахал өвчин анх эхэлсэн шигээ учир нь үл ойлгогдом амархан гэв гэнэт хар аяндаа буурчээ. Тэд нарын алин ч гэсэн өвчин үүсгэгч юм гэж тооцох тийм нян олсонгүй. Тэд бүгдээр, энэхэн зуур хошигнон хэлэхэд, үхэл ухарч байхад ан гөрөө гараас мултран алдуурлаа гэж бухимдаж билээ. 

	Кох, Гаффики хоёр Берлин рүүгээ буцахаар завдан байтал гэнэт айж мэгдсэн нэгэн эмч хүн «францын комиссын Туиллье доктор урвах тахлаар нас барлаа» гэдэг мэдээ хүргэн иржээ. 

	Кох, Пастер хоёр нэг нь нөгөөтэйгөө тулалдах нь тачаадам бөгөөд үнэн голоосоо аж. Гэхдээ байдал ийм болоход тэрхэн дороо германчууд хагацалд учирсан Ругийнхэд хүрэлцэн очиж эмгэнэлээ илэрхийлэн түүнд туслахаа амлав. Бичил бага байтлаа тэрслэнгүй урвах тахлын нянд дайруулан ойчиж, түүнийг нэхэн хөөж барьж авахаас өмнө амь үрэгдсэн чин зоригт Туилльеэгийн шарилыг оршуулах газрын зүг Кох бусдын хамт түүнийг мөрөн дээрээ өргөн явж билээ. Булшны нүхэнд шарил тавихын урьд Кох авсан дээр цэцэг титэм тавьж, 

	— Энэ титэм барагтай нэг ч гэсэн чин зоригт баатарлаг хүмүүст өргөдөг лавраар хийсэн юм гэж хэлжээ. 

	Нянгийн ангуучдын дотроос эн тэргүүнд зовлон эдэлсэн талийгаачийг оршуулсан даруйд Кох юуных болох нь үл мэдэгдэх будмал бэлдмэлтэй авдар хайрцаг ачин Берлин хотод эгж иржээ. Харин тэр бэлдмэлүүдийн дотор таслал хэлбэртэй нэгэн сонин нян байсан аж.

	Кох Эрүүлийг хамгаалах яамны сайдад бичсэн илтгэх хуудсандаа:

	«Урвах тахал гарах бүрд тохиолддог нэгэн нянг би олсон. Чухамхүү энэ нян өвчин үүсгэгч мөн эсэхийг би одоохондоо баталж нотлоогүй байна. Урвах тахал тасралтгүй гардаг Энэтхэг оронд намайг явуулж, тэнд энэ асуудлаар хайгуул шинжилгээгээ дуусгаж ирэхийг зөвшөөрнө үү?» гэж бичжээ. 

	Тэгээд Кох Туилльегийнх шиг тавиланд учрахыг үл хайхран Берлин хотоос тавин цагаан хулганын хөгжөөнтэй хүрээлэлд Калькутта хот орохоор мордов. Зам зууртаа далайн өвчнөөр ихэд шаналж хүрчээ. Замд хамт зорчигчид Кохыг ямар хүн гэж бодож байсан сан бол гэж би олонтоо боддог юм. Тэд түүнийг багахан биет, шашин хичээл зүтгэлтэй номлогч юм уу, эсвэл эртний энэтхэгийн төгс билгийн нууцад нэвтрэн орохыг зорьсон догь профессор юм гэж тооцож байсан байлгүй. 

	Кох задлан шинжилгээ хийсэн дөчин хүний хүүрээс таслал хэлбэрт инг олж, эл өвчнөөр үйлийн үрээр өвдсөн өвчтөн хүний өтгөнөөс түүнийг ялгаруулан гаргажээ. Эрүүл биетэй энэтхэг хүний биед ч гэсэн заанаас эхлээд хулгана хүртэл бүх амьтны биед ч гэсэн тэрхүү нянг олж илрүүлээгүй аж. 

	Удалгүй Кох урвах тахлын вибрионыг тэжээлт царцмагт ургуулж сураад ингэж хуруу шилэндээ оруулан аваад түүний дадал заншил, онцлог тэргүүтнийг махран судаллаа. Тэдгээр хорлогчин дотортой вибрион өчүүхэн төдий хатаахад амархнаас амархан үхэж үрэгдэх тул эрүүл хүн нас барагсдын бохир хувцас хунараас халдварлаж болох аж. Кох таслал хэлбэрт тэрхүү нянг, урвах тахлаар үхэж байгаа хувь заяагүйчүүдийн ёолох дуун тасралтгүй сонстож байдаг Энэтхэг хүний гунигт урц, доожоогүй овоохойнууд эргийн нь дагуу шавааралдаж өмхий үнэр хадсан усан сангуудаас олж илрүүлжээ. 

	Эцэс сүүлд нь Кох эргэн буцаж Германд ирэхэд нь түүнийг дайны талбараас буцаж ирж байгаа ялгуусан жанжин шиг угтаж билээ. 

	Кохын зоримог судалгааны ачаар одоо Европ, Америк тивд дорно зүгийн эдгээр бичил биет, догшин авирт алуурчдын бүрэлгэн сүйтгэгч довтолгооноос айн эмээхгүй болжээ. Харин тэдгээрийг манай дэлхийн хөрснөөс бүрмөсөн арчин зайлуулах нь гагцхүү Энэтхэг болон бусад нутагт байгаа урвах тахлын голомтыг яаж эрүүлжүүлсэн, эдгээр улс оронд тахалт өвчний гаралтыг хурдан хязгаарлан зогсоож чадахаар амьдралын нөхцөлийг яаж бий болгосноос шалтгаалах аж. 

	Ялгуулсан баярын хүндэтгэл олныг амсаж, дэлхий даяар нэр алдартай боллоо ч гэсэн Кохын зөрүүд толгойн дээр тосгоны бүрхэн малгай хуучин хэвээр жавхаа төгөлдөр сүндэрлэн, түүнийг бишрэн сайрхагчид өөрт нь зориулсан хэтрүү магтаал дуурьсгахад даруухан дуугаар

	— Би үнэхээр их ажилласан юм. Тэгэхдээ хэрэв би бусдаас илүү ямар нэгэн юм хийсэн гэвэл энэ нь гагцхүү эрэл хайгуулд гарахдаа алт хамгийн ойрхон оршиж байгаа газрын замаар орсондоо л байгаа юм. Ингэхлээр энэ тухайд чухамдаа ямар нэгэн онцгой гавьяа зүтгэл гээд байх юм над алга гэж хариулдаг байж. 

	Хэрэв нянг хүн төрөлхтний анхны дайчин болохыг үзэж харсан нянгийн ангуучид их зоригтон хүмүүс гэвэл бас нянгийн тухай эдгээр сүүлийн үеийн бүх чамин ов бол дэмий балай чалчаа гэж үздэг агсан хуучин эмч, эрүүл ахуйч нарын дунд ч гэсэн чин үнэнч баатарлаг явдал багагүй байсан юм. Кохын үнэмлэхүй нарийн туршилтад үл итгэгчдийн удирдагч нь Мюнхен хотын өвгөн профессор Петтенкофер байв. Урвах тахлын үүсгэгч гэж Кох өөрөө тооцож байсан таслал хэлбэртэй нянг Энэтхэгээс авчрахад Петтенкофер Коход бараг иймэрхүү зүйлийг бичиж явуулсан байна:

	 

	«Та тэр урвах тахлын үр хөврөл гэж байгаа зүйлээ над үзүүлээч, би түүнийг чинь ямар ч хор холбогдолгүй юм гэдгийг танд, үзүүлээд өгье».

	 

	Кох энэ профессорт урвах тахлын вибрионы хамгийн хортой өсгөврийг хуруу шилээр нэгийг явуулсанд бүх сайн санаатай, нянгийн ангуучдын сэтгэл зүрхийг ихэд донсолгон, бүхэл бүтэн хороо цэргийг ч хорооход хүрэлцэхээр нян агуулсан тэр хуруу шилтэй нянг тэр аяар нь нэгмөсөн залгижээ. Ингээд Петтенкофер сайхан сахлаа илэн халин байж, 

	— Одоо би урвах тахлаар өвчлөх эсэхээ үзье гэж өгүүлжээ. 

	Ямар нэгэн ерөөсөө үл ухагдах шалтгаанаар Петтенкофер урвах тахлаар өвдөөгүйн дээр солиорсон түүний урвах тахлын вибрионтой наадсан тоглоомын нууц одоо хүртэл тайлагдаагүй таавар хэвээр байгаа юм. 

	Гэхдээ тийм өөрийгөө алахаар тэнэг туршилт хийсэн Петтенкофер туршилтынхаа үр дүнг өвчлөх боломжийн тухай асуудалтай холбон тайлбарлахдаа нэлээд ухаалгаа харуулсан билээ. 

	— Урвах тахалд нян гол нь биш, харин хүний биеийн амархан өвчлөх боломжид хамаг учир байгаа юм гэж өвгөн гуай цохон тэмдэглэжээ. 

	— Урвах тахлын вибрионгүйгээр урвах тахал гэж байж болохгүй гэж Кох түүнд хариулжээ.

	— Тэгэхдээ би таны олон сая аймшигт инг залгиад байхад миний дотор ч муухай оргиогүй биш билүү гэж Петтенкофер зөвшөөрөхгүй байж. 

	Эрдэм шинжилгээний ширүүн маргаанд олонтоо тохиолддогийн нэгэн адил энэ удаад ч хоёр тал зөв ч юмтай, буруу ч юмтай байж билээ. Урвах тахлын вибрионыг залгихгүйгээр хүн урвах тахлаар өвдөхгүй гэж Кох хэлдэг нь үнэхээр зөв болохыг сүүлийн дөчин жилийн үйл явдал харууллаа. Гэхдээ Петтенкоферын нян уусан туршлага үл мэдэгдэхийн хучлагад нуугдан байгаа ямар нэгэн сонин хачин нууц зүйл байгааг харуулсан бөгөөд орчин үеийн нянгийн ангуучид хүртэл тэрхүү нууцгай хучлагын зах үзүүрийг ч сөхөн үзэж чадаагүй яваа аж. Үхлийн аюул өвөртөлсөн нян бид бүхний эргэн тойронд газар сайгүй бялхан багширч, хүн бүхний биед нэвтрэн ордог атлаа зөвхөн зарим нэгийг үхэлд учруулдаг байна. Зарим нэгэн хүний бие нянд ийм хачин тэсвэртэй байдаг тухай асуудал бол хүмүүс өөрийнхийгөө зөв гэдгээ батлахын тулд амиа өрж байсан тэр шуугиант баатарлаг наяад оны үеийнх шиг тайлагдаагүй таавар хэвээрээ байгаа аж. 

	Петтенкофер үхлээр тоглон амьд мэнд гарч байхад урвах тахлын нянг гэнэ алдан залгисан нэлээд олон нянгийн ангуучид аймшигт үхлээр нас эцэслэсэн билээ. 

	Бид энд Роберт Кохын алдар бадарсан цагийн эцэс, Луи Пастерын гавьяат үйлс Кох болон нянгийн бусад ангуучдын нэрсийг дахин ар тийш нь түрэх болсон тэр цагт тулж ирлээ. Өөрсдийгөө өргөмжлөн үздэг сайхан санаат иргэд нь огт тэгнэ гэж ер бодолгүй Кохын хувьд амьдралын хүнд бөгөөд бүр харамсалтай нь зарим талаар түүнээс боом, урвах тахал, сүрьеэгийн аюулт нянгуудыг агнасан алдар хүндэт ангуучлалын гялбааг бууруулахад хүргэсэн харамсалт үйл явдалд бэлтгэж байсан энэхэн үед нь орхиё. Гэлээ гэхдээ Пастерын толгой эргэм ахиц, дэвшилтийн гялалзуур төгсгөлийн тухай өгүүлэхийн урьд нян бол бидний хамгийн хорт дайсан гэж бодтой баталсан хүн, нянгийн агнуурыг шинжлэх ухааны чухлаас чухал салбарын нэг болгон хувиргасан хүн болох Кохын дүрмийн өмнө, шинжилгээ судалгааны гялалзсан олон нээлт хийгээд хагас хугас умартагдсан, өнгөрсөн зууны үеийн алдарт байлдагчийн өмнө би малгайгаа авч хүндэтгэн, толгой мэхийн ёсолъё гэж бодож байна.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

